
Ассаламу алейкум, уьюгюзге яхшылыкъ

яшланы дюньясы

Бу номерде:

8 б.

10 б.

7 б.

14 б.

Язбашны ва 
Загьматны байрамы

Дюнья оьлчевде алгъанда 
бу байрам 1886-нчы йылдан 
баш ала. Шу йыл 1-нчи май-
да Америкадагъы Чикаго 
шагьарны ишчилери баш 
гётерип орамлагъа чыгъа ва 
оьзлени талапларын чакъы-
рывлагъа язып, айтып аян 
эте. 12-15 сагьат иш гюнню 8 
сагьат этмекни ва алапала-
рын артдырмакъны, яшланы 
загьматын гери урмакъны 
талап эте. Шолай баш гёте-
ривлер Американы оьзге ша-

гьарларында да оьтгериле.
1890-нчы йыл 8 сагьат-

лыкъ иш гюнню талап эте 
туруп, Европаны кёбюсю па-
чалыкъларында да митинг-
лер оьтгериле. Бизин пача-
лыкъда Санкт-Петербургда 
шолай баш гётерив 1891-нчи 
йыл М.Брусневни ёлбашчы-
лыгъы булан болгъан. 

Совет девюрде, шагьар-
ларда болсун, посёлокларда, 
юртларда болсун халкъ жыйы-
лып, байракълар да тутуп 

майданларда жыйыла эди. 
Магьачкъалада болгъан шо-
лай митинглерде кёп керен-
лер ортакъчылыкъ этме бизге 
да тюшген. Шагьарны халкъы 
бирче жыйылып, бир-бирин 
танымайгъанлар таныш бо-
луп, шагьарны гьар заводу, 
предприятиеси, къуруму кол-
лективлери булан жыйылып 
байрамны оьтгере эди. Тах-
шагьарыбызны майданында 
музыка согъулуп, асгер къул-
лукъчулар марш булан юрюй-
гени эсде къалгъан. Бу йыл да 
Май байрамда Магьачкъала-
ны майданына халкъ жыйы-
лажакъгъа, Язбашны ва Загь-
матны байрамын  шат кюйде 
оьтгережекге инамлыкъ бар.

Яраш БИЙДУЛЛАЕВ. 

Бизин уллу уьлкебиз россияда бу йыл май байрам 
апрельни 28-нден май айны 1-и болгъанча дёрт гюн бел-
гилене. Башлап бу байрам интернационалны гюню деп 
белгиленип тургъан. 1970-нчи йылдан башлап,  загьмат-
чыланы бирлигини халкъара гюню деп юрюлме башлагъ-
ан. 1992-нчи йылдан башлап, Язбашны ва Загьматны бай-
рамы деп юрюле.

жамият

«Ишсизлени 
талаплары 
тергевсюз 
къалмай»

савлукъ

Этилген ишлер 
аз тюгюл, тек 
кемчиликлер де бар

эсделик

бизин айланабызда

билим

Яхшы ишлери, 
юрегини 
ачыкълыгъы, 
рагьмусу къалды

Гьар гюн гьайын 
этмеге герекбиз

Тарбиялав ишни 
устасы

ерЛерден ХАБАрЛАр

Дагъысын айтма-
гъанда, бизин республи-
кабызгъа 2023-нчю йылда 
май байрамлагъа  ял ал-
магъа къонакълай гелген 
туристлер 90 мингден 
къолай болгъан эди… ДР-
ни туризмни ва халкъ 
саниятларыны министер-
лигини башчысы Эмин 
Мерданов берген баянгъа 
гёре, бу йыл май байрам-
ларда ял алмагъа бизин 

республикабызгъа гелеген 
туристлени умуми санаву 
110 мингден кёп болажакъ 
деп къаравуллана.

Белгили болгъаны йи-
мик, туристлени авадан 
пайы оьз мадарына гёре,  
заманын аяп дегенлей, 
гьава транспортну къул-
лукъларындан пайдалан-
магъа муштарлы бола. Тек 
не этерсен, гьава транс-
портну багьалары йылны 

ичинде айлана якъдагъы 
талаплагъа гёре бир нече 
керенлер алышынагъаны 
разисизликлени артдыра.

– Артдагъы эки йылны 
ичинде гьава транспор-
тну къуллукъларындан 
пайдаланагъан тайпалар 
учун билетлени багьала-
ры эки керен кёп болгъа-
ны гьакъда айрыча эсгер-
меге герек, – дей турист 
компанияны башчысы 

Халит Омаров. –  2022-нчи 
йылда билет, Москвагъа 
барып, къайтып гелмек 
учун 8 минг манатгъа 
токътай эди. Гетген йыл 
гюзде 16 минг манат бол-
ду, гьали буса 27 – 28 минг 
манатлагъа чыгъып тура… 

Багьалар шолай артып 
турса, гьава транспортну 
къуллукъларындан пайда-
ланмагъа токъташгъанлар 
Дагъыстангъа ял алмагъа 

гелмеге муштарлы болурму 
дагъы деген сорав тувулуна.

Монополиягъа къар-
шы иш гёреген федерал 
управлениесини Дагъыс-
тандагъы бёлюгюню къул-
лукъчулары аянлашды-
рагъан кюйде, йиберилген 
багьаланы алдын алмакъ 
учун къоллавчуланы ба-
зарларында къуллукъ-
ланы ва малланы болду-
рагъанланы арасында 
тогъатартывну имкан-
лыкъларын толу кюйде 
къолламаса бажарылмай. 
Ёгъесе къыставуллу гьал-
лар тувулунмагъа имкан-
лы. Шо сынавда да, яшавда 
да йылдан-йылгъа ачыкъ 
болуп гёрюне. 

Къ. КъАзАКъмУрзАЕВ.

Дагъыстангъа ёл чыгъагъанлагъа…
Артдагъы йылларда савлай уьлкебизде йимик, 

бизин республикабызда да ич туризмни оьсдюрювде 
бар имканлыкъланы толу кюйде пайдаландырывгъа 
тергев гючлене бара демеге ярай. Шолайлыкъда, ми-
неральные Воды, Санкт-Петербург, Сочи, москва ша-
гьарларда ва Калининград областда йимик, дагъыс-
тангъа ял алмагъа ва геземеге гелеген туристлени 
санаву белгили кюйде артып тербейгени тергевню 
тарта.

Бабаюрт район
Бабаюртдагъы 11 

номерли школа-интер-
натда  сынавлу педагог 
Гуля Арсланбекованы 
сиптечилиги булан 
«Атам, анам, мен – спорт 
агьлю»  деген къужурлу 
ва пайдалы  чара оьтге-
рилген. 

Спорт ярышларда  интер-
натны охувчулары булан 
бирге оланы ата-аналары, 
эркъардашлары ва къызар-
дашлары ортакъчылыкъ эт-
ген. Олар «Лидеры» ва «Ко-
мета» деген 2 командагъа 
бёлюнюп,  оьз арасындан 
алдынлыланы белгилеген-
лер. Яшлагъа ва уллулагъа  
оьзлени гьюнерлерин гёр-
сетип болардай къужурлу 
конкурслар таклиф этил-
ген. Мисал учун, олагъа, 
къалгъанларын айтмагъан-
да, къапны ичинде атылма, 
батмакъдан оьтмеге тюше. 
Эки де команда бары да 
якъдан  къастын, гьарака-
тын, уьс тюнлюкге етишмек 
учун оьзлени аямайгъанын 
гёрсетип бажаргъан. Оланы 
якълама уллаталары, улла-
налары, яшлары гелген.

Ярышларда «Лидеры» 
деген команда утгъан ва ку-
бок  булан савгъатлангъан. 
Ондан къайры, бу шатлы, 
пайдалы  чараны бары да 
ортакъчыларына гьюрмет-
лев грамоталар берилген.

Хасавюрт район
Хасавюрт районну 

охувчу яшлары дагъыс-
танны ич ишлер минис-
терлигини музейинде 
болгъанлар.

Музей  20 йыл алъякъда 
къурулгъан. Мунда респуб-
ликаны милициясыны 90 
йылны узагъында башын 
тутуп гелгенлени, ветеран-
ланы, аманлыкъны къо-
руйгъан къурумланы сыдра-
ларындан чыкъгъан Совет 
Союзу ва Россияны Игитле-
рини суратлары, оланы ки-

таплары ва эсге алывлары, 
опурагъы ва савгъатлары, 
гьар тюрлю документлер  
ерлешдирилген. Музейге 
гелгенлени, айрокъда яш 
наслуну Уллу Ватан давну 
йылларында ва хас чара-
ланы вакътисинде бандит 
уьюрлени ортакъчыларын-
дан чыгъарылып алынгъан 
савут ва атылтыв алатлар 
айрыча тергевюн тарта.

Охувчулар  музейге эт-
ген сапарын бек ушатгъан. 
Залдан залгъа гезевюнде 
хыйлы соравлар берген, 
оьзлени пикруларын айт-
гъан. Балики  энниден сонг 
оланы арасында яшавун 
аманлыкъны къоруйгъан 
къурумлар булан байлама 
сюегенлер табулар.

Къаягент район
Янгыкъаягент орта 

школада  ёллардагъы 
аманлыкъны болдурув-
гъа байлавлу «Аманлыкъ 
дёгерчик – 2024» деген  
район конкурс оьтгерил-
ген. Конкурсда районну 
бары да охув идаралары 
ортакъчылыкъ этген.

Яшлар ёл юрюшню ни-
замына гёре соравлагъа 
жаваплар  берегенинден 
къайры, хатабалагьда за-
раллангъанлагъа биринчи 
кёмекни этивде бажарыв-
лугъун гёрсетген. Ахырда 
аякъмашинни гьайдавда 
да ярышлар юрюлген.

Оьсюп гелеген наслуну 
ёл низамгъа уьйретмек-
ни нечик уллу агьамияты 
барны англата турмакъны 
маънасы ёкъдур. Къая-
гент районда шону яхшы 
англайлар ва гьар тюрлю 
чаралар оьтгерелер. 

Конкурсда  биринчи 
ерни Сагасидейбук школа-
ны командасы алгъан, экин-
чи ерде – Янгыкъаягент 
школаны охувчулары. Олар 
республиканы даражасын-
да болажакъ конкурсда да 
ортакъчылыкъ этежек.

А. АЛИЕВ.

Гьаракат республика-
ны баш майданында баш-
ланды ва Дагъыстанны 
Гьукуматыны Председа-
тели А. Абдулмуслимов, 
ону орнунбасарлары, 
министрлер ва башгъа 
жаваплы къуллукъланы 
башын тутгъанлар, шко-
лаланы охувчулары, оьз-
ге охув ожакъланы тарби-
ялавчулары, студентлер 
ва волонтёрлар оркестр 
согъулагъан кюйде М. 
Гьажиевни атындагъы 
орамдан яяв юрюп, парк-
гъа бардылар. Мунда 
Белгисиз солдатны белги-
сине гюллер салгъандан 
сонг,  митинг оьтгерилди.

– Гьар йыл оьтгериле-
ген шу чара, бизин топу-
ракъгъа парахатлыкъ гел-
тирген уллаталарыбызны 
эсделигине ва гьюрме-

тине багъышлана, – дей 
А.Абдулмуслимов. – Би-
зин республикадан Уллу 
Ватан давда 180 минг адам 
ортакъчылыкъ этген, шо-
ланы яртысы дав майдан-
ларда къалгъан. Уьстюн-
люк алгъанлы 79 йыл бола 
буса да, дав салгъан яра-
лар гьали де сав болма-
гъан, ону белгилери оьзюн 
унутма къоймай. Гьали-
гьалилерде излевчюлер 
«Сарихумда» 80 йыл алда 
яллап тюшген самолёт-
ну гесеклерин тапдылар. 
ТОКС-ну ортакъчылары 
шо яндан уллу иш эте, кёп 
йыллар белгисиз тас бол-
гъанланы атларын, шону 
булан  бирге эсделигин 
къайтара. 

А . А б д у л м у с л и м о в 
шулай чаралар яшёрюм-
лени тарбиялавгъа уллу 

къошум этегенин эсгер-
ди ва тарихи эсделикни 
сакълав инг аслу масъала 
экенни де айтды. 

– Тарихни бёттёбен 
айландырма къарайгъан-
лар бар, тек яшёрюмлер 
элни гележеги оьзлерден 
гьасил экенни англап, 
шону якъламакъ ва аман-
лыгъын сакъламакъ учун 
гьар даим де гьазир тур-
ма герек, - деп давам эте 
А.Абдулмуслимов. – Не 
ерде де Ватанын жаныдай 
аяйгъанлар, тангаласыны 
гьакъында ойлашагъан-
лар  – элни кюрчюсю деп 
гьисап этиле. Хас асгер 
гьаракат юрюлеген за-
манны ичинде бизин 
уланлар къоччакълыкъ 
гёрсетип турагъаны да 
шону исбатлай.  

Митингде шолай да 
давну ва загьматны ве-
теранларыны советини 
председатели Магьарам 
Алижанов, хас асгер гьа-
ракатны ортакъчысы 
Майир Рустамов ва баш-
гъалары сёйледилер.

Бизин мухбирибиз.

«Эсделикни вахтасы» 
ачылды

25-нчи апрелде магьачкъалада уллу уьстюнлюк-
ню 79 йыллыгъына багъышлангъан «Эсделикни 
вахтасы» оьтгерилди. ТоКС-ну ортакъчылыгъы бу-
лан оьтгерилеген шо чара 1941 – 1945-нчи йылларда  
оьлгенлени игитлигини эсделигине, яшёрюмлени 
патриот ругьда тарбиялавгъа, оланы уьлкени та-
рихи ва маданият варислигине къатнашдырмакъ 
учун юрюле. 

Сорав – жавап

Гьазирлеген Гебек КъОНАКъБИЕВ. 

– Сентябр айда яшым школагъа барма герек. 
ону башлап яздырма герек дей. Шо иш нечик 
юрюле?

– Башлап школагъа барагъан яшны оьзюгюзге 
ювукъдагъы школагъа яздырма боласыз. Шо ишни 
1-нчи апрелден 30-нчу июн болгъанча этме герек. 
Енгил ликлери барлар биринчи къабул этилегенни де 
эсде сакълама тюше. Шо школагъа башлап агъа-ини-
лери яда къызардашлары охугъан буса, асгерчилени, 
хас асгер гьаракатда ортакъчылыкъ этегенлени, ич 
ишлени къуллукъчуларыны яшлары къабул этиле. 

Экинчи тиретде 6-нчы июльдан 5-нчи сентябр 
болгъанча бош ерлер бар школалагъа яздырма бола-
жакъсыз. 

Школагъа яшны язмакъ учун «Госуслуги» портал-
дан, кагъыз язып яда школагъа оьзюгюз барып арза 
язма боласыз. Шону учун ата-анасыны паспорту, 
яшны тувгъаны гьакъдагъы шагьатнамасы, яшай-
гъан еринден справка,  сакъат яшлагъа айрыча до-
кументлер гьазирлене. Яш арза берилген школада 
охужакъны-охумажакъны натижаларын 3-нчю 
июльда ва 8-нчи сентябрде билме бола. Яда билди-
рив электрон почтагъа геле. 

– дачаланы къоллавда янгы талаплар бар 
дей… Англатма бажарыламы?

– Эгер де дачангны янында къолланмай турагъан 
ер бар буса, шону оьзюнге къошма ярамай. Шо ихти-
ярсыз тутгъангъа гьисаплана ва топуракъны багьа-
сындан 1-1,5 процент штраф (къоду) салына. Дачада 
адамланы савлугъуна зарал этеген яда къоркъунч-
лу насны сакълама ярамай. Россельхознадзорну ин-
спектору сизин 10 минг манатдан кем болмайгъан 
кюйде штраф этме бола. 

Шолай, уьйлерден 15 метр ювукъда от якъса да 
5-15 минг манат штраф этмеклик бар. От ягъа буса-
гъыз, чонкъ этип, шону ичинде яллатма герек бола, 
яныгъызда бел, лопатка, сув болма герек. Ялынны 
къаравсуз къойма да ярамай.

Чишлик эте бусагъыз да, мангалны уьйлерден 
5 метр ариге салма герек, тек башлап ювукъ арада 
 енгил от тюшер ерлер барны-ёкъну тергеме тюше.

Дачадагъы къурулушланы да кагъызларыгъызда 
язылгъан кюйде этме герек.

– Башына къан чабып, бир яны ишлемей къа-
лагъанлар бола, шогъар инсульт болгъан деп ай-
тыла. Гьали шо аврувну алдын алма бола дей…

– Гьар йыл Россияда 450 минг адамгъа инсульт 
бола. Шону багьанасы – стеноз, демек, баш май-
дагъы инг де гиччи тамурлар тыгъыла яда ярыла. 
Баш майны къоркъунчлу ерлерин ва гьалын гьали 
компьютер томография этип, алданокъ билме бола. 
Врачлар билдиреген кюйде, тергелген адамланы 83 
процентине къоркъунчлукъ бары айтылгъан. Шо-
ланы кёбюсю тезликде тарыкълы дарманлар алып, 
къоркъунчлукъну тайдыргъан. 

Аврувну заманында билмек учун, гьар йыл дис-
пансеризация этме герек. 

– Интернетден таба мал алма бола дей. Алда-
тагъанланы къолуна тюшмес учун негер тергев 
берме тарыкъ?

– Артдагъы йылларда интернетден таба мал алагъан-
ланы санаву артгъан. Шону булан алдатагъанланы гьил-
лалары да кёп болгъан. Оланы кёплери учуз багьалар 
язылгъан кагъызланы интернетден минглер булангъы 
адамлагъа йибере. Шолагъа гёре мал ала бусанг, гьагъын 
банк карта булан тёлемеге тюше. Шону маълуматларын 
билсе, олар шоссагьат картангны бошатма болалар. Кар-
танга башгъалар гирип болмасдай, яшыртгъын маълу-
матларын заманда бир алышдыра турма герек. Шону да 
3 яда 6 айда бир керен алышдырса яхшы. Болгъан чакъы 
четим этсе, алдатагъанлар ичине гирип болмажакъ.

«Сизге онгайлы кредитлер беребиз» деп язылгъан 
инжитеген билдиривлер гьар гюн дегенлей геле. 
Шолардан да сакъ болма герек. Эгер де Сбербанк-
дан геле буса, оланы оьзлени хас номерлери бола. 
Тюгюл буса ва гертиден де кредит алма сюе буса-
гъыз, башлап шонда эсгерилген банкгъа барып, толу 
маълуматланы билме боласыз.

Гьали шолай номерден сёйлейгенлени штраф 
этме башлагъан. Эгер де номер бир адамны атында 
буса, шо адамны 10 – 20 минг манатгъа штраф эте, 
эгер де иш къурум юрюте буса, 600 минг – 1,5 милли-
онгъа етишме бола. 

Алдагъы гюнлерде, А.  
И. Герценни атындагъы Рос-
сия пачалыкъ педагогика 
университетни Дагъыс тан 
филиалыны сиптечилиги 
булан халкъара илму-сы-
нав конференциясы шо 
тархгъа багъышлангъан 
гьаракатлардан бириси 
болуп токътады. «Гьалиги 
жамиятда илмуну ва билим 
беривню бирлешдиривню 
агьамиятлы масъалалары» 
деген  эсгерилеген конфе-

ренцияны оьтгеривню сип-
тесин Дагъыс тан пачалыкъ 
университет де, олай да 
Росияны Илмулар Акаде-
миясыны Дагъыстан илму-
ахтарыв федерал центрыны 
Тил, адабият ва инчесаният 
институту да якълады.     

Шолайлыкъда, шо кон-
ференция бизин уьлкени 
16 регионунда, олай да 14 
тыш пачалыгъында иш 
гёреген оьр охув ожакъ-
ларда, оьзге илму-ахтарыв 
идараларда чалышагъан 
100-ден де артыкъ алимни 
къуршады. Олагъа арагъа 
салынып ойлашылагъан 
масъалаланы айлана-
сында оьзлени пикрула-
рын, ойларын, артдагъы 
йылларда билим берив 
тармакъда тувулунгъан 
масъалаланы чечивге 
янашывун малим этмеге 
имканлыкъ берилди. Шо 
гьакъда айта туруп, кон-
ференцияда бизин уьлке-
ни оьзге регионларындан, 
Белоруссиядан, Къазах-
стандан, Тюркменистан-
дан, Уьзбекистандан, Азер-
байжандан, Тюркиядан, 
Швециядан ва Китайдан 
алимлер Интернет байлав-
лукъну имканлыкъларын-
дан пайдаланып  ортакъ-
чылыкъ этгенин айрыча 
эсгермеге тюше. Озокъда, 
бизин республиканы оьр 
охув ожакъларыны, илму-
ахтарыв идараларыны  
дарс беривчюлери ва оьзге 
къуллукъчулары конфе-
ренцияны ишинде айрыча  
жагьчылыкъ гёрсетди. 

Шолай,  А. И. Герцен-

ни атындагъы Россия 
пачалыкъ педагогика 
университетни ректору, 
профессор  С. Тарасовну, 
Дагъыстан пачалыкъ уни-
верситетини проректору, 
биология илмуланы кан-
дидаты доцент А. Гьажиев-
ни сёйлевлери конферен-
цияны ортакъчыларыны 
айрыча тергевюн тартды. 
Шону булан бирге, А. И. 
Герценни атындагъы Рос-
сия пачалыкъ педагогика 

университетни Дагъыс-
тан филиалыны гумани-
тар билим беривюню баш 
илму къуллукъчусу, фило-
логия илмуланы кандида-
ты Р. Мусаева  школадан 
башлап, оьр охув ожакъ-
лагъа етгинче билим бе-
ривню сан янын гьалиги 
шартларда камиллешдир-
меге болагъан къайдала-
ны гьакъында генг кюйде 
лакъыр этди. Ол шо тар-
макъда оьзю чалышагъан 
оьр охув ожагъы школа-
ларда билим алагъан, яш-
лар булан юрютеген гьа-
ракатыны асувлулугъу ва 
пайдасы гьакъда айрыча 
билдирди. 

Дагъыстан пача-
лыкъ университетини 
экология ны ва мекенли 
оьсювюню институтуну 
директору З. Солтан-
муратова да  бизин ре-
спубликада артдагъы 
йылларда  тувулунгъан 
экология, демек, айлана 
якъны къоруп сакълавгъа 
байлавлу оьзю ёлбашчы-
лыкъ этеген илму-ахта-
рыв идарасы некъадар 
иш юрютегенин ачыкъ 
этип сёйледи. Россияны 
Илмулар Академиясыны 
Дагъыстан илму-ахтарыв 
федерал центрыны Тил, 
адабият ва инчесаният 
институтуну фольклор 
бёлюгюню заведующийи 
А. Солтанмуратов оьзю-
ню сёйлевюнде бугюн-
лерде  гезиклетип бас-
мадан чы гъып турагъан 
«Дагъыстан халкълары-
ны фольклор эсделикле-

рини жыйымы» гьакъда 
маълумат берди.  Ол 
Дагъыстан халкълары-
ны авуз яратывчулугъу-
ну асарлары жыйылып, 
топ ланып 20 китапда 
(том) янгыз алимлер тю-
гюл, охувчуланы генг 
къатлавлары да иштагь-
ланагъан кюйде ювукъ 
вакътини ичинде бериле-
жеги гьакъда да айтды.   

А ч ы к ъ л а ш д ы р ы п 
айтгъанда буса, конфе-
ренцияны ортакъчыла-
ры  сёйлевлери ва илму 
макъа лалары гьалиги  
шартларын гёз алгъа ту-
туп,  илмуну ва билим бе-
ривню бирлешдиривюне 
багъышлангъан эди. Шону 

булан бирге, торайып ге-
леген  наслугъа билим 
беривде, тарбиялавда арт-
дагъы  вакътилерде арагъа 
чыкъгъан янгы къайдала-
рын къоллап,  пагьмусун 
артдырывгъа, гьар яшны 
хасият-къылыкъ битими-
не гёре касбу танглавгъа 
болушлукъ этивге ай-
рыча агьамият берилди. 
Школаланы, орта хас ва 
оьр охув ожакъланы дарс 
беривчюлерини касбу 
бажарывлугъун камил-
лешдиривню къайдалары 
да конференцияны ор-
такъчыларыны янындан 
тергевсюз къалмады. Неге 
тюгюл, гьар тюрлю тар-
макъларда асувлу кюйде 
чалышмагъа болагъан 
бажарывлу касбучуланы 
гьазир этивде дарс берив-
чюлени билимлерини да-
ражасындан, олар юрю-
теген илму-ахтарыв 
гьаракатыны сан янындан 
гьасил болуп геле.

Умуми кюйде алгъанда, 
оьтгерилген конференция 
шону ортакъчыларына 
сынав алышдырмагъа, 
оьзгелер къоллайгъан 
къайдаланы,  оьзлени гьар 
гюнлюк ишинде пайдалан-
дырмагъа имканлыкълар 
яратды. Конференцияны 
ортакъчыларыны сёйлев-
лери ва илму макъалала-
ры  айрыча китапча  болуп 
чыгъарылажакъ. 

Н. БАЙБОЛАТОВ 
СУРАТДА: илму-

сынав конференцияны 
ортакъчылары.

Камиллешдиривню 
къайдалары белгиленди

Белгили экени йимик, россияны Илмулар Акаде-
миясы амалгъа гелип иш башлагъанлы, бу йыл 300 
йыл тамамлана. Шо тархгъа байлавлу бугюнлерде 
янгыз эсгерилген илму-ахтарыв идарада тюгюл, би-
зин республикада иш гёреген оьр охув ожакъларда да 
тергев бериле. 

2024-нчю  йылны 
апрель айыны 5-нчи гю-
нюнде оьтгерилген агьа-
миятлы чарагъа байлав-
лу болуп, ДР-ни загьмат 
ва яшавлукъ масъалала-
ры булан машгъул бо-
лагъан министерлигини 
башчысы Мурат Къази-
ев республикабызны ва 
уьлкебизни маълумат 
къуралларыны вакилле-
рине къысгъаракъ баян-
лыкъ берди. Эсгерилген 
ярмакюге байлавлу гьа-
зирленген баянлыкъ тё-
бенде «Ёлдашны» охув-
чуларыны тергевюне 
бериле.

– Белгили болгъаны 
йимик, бу йылны башына 
таба бизин министерлик-
де ва ону ерлердеги къу-
румларында гьисапгъа 
алынгъанланы умуми са-
наву 15 мингге ювукъ бол-
гъан, –  деди Мурат Къа-
зиев оьзюню баянында. 
–  Шону учун бизин ми-
нистерликни къуллукъ-
чуларыны умуми гьара-
каты булан агьамиятлы 
масъаланы  тергевден 
тюшюрмейли, ишге гючю 
чатагъан тайпаланы 
талапларын гьисапгъа 
алып, гьар йыл  башгъа-
башгъа оьлчевде кон-
курслар, ярмакюлер оьт-
гермеге имканлыкълар 
ахтарыла ва пайдалан-
дырыла. Шолайлыкъда, 
ярмакюде ортакъчылыкъ 
этегенлени арасындан 
бар имканлыкълагъа 
гёре, ишсизлер Дагъы-
станда ва ондан тыш-
дагъы регионларда касбу 
усталы гъына, бажарыв-
лулугъуна гёре пайдалы 
загьматгъа къуршала.

–  мурат низамие-
вич, ярмакюлени ба-
рышында ишсизлени 
загьматгъа къуршамакъ 
муратда не йимик  им-
канлыкълар пайдалан-
дырыла, агьамиятлы 
чаралар оьтгериле?

– Ярмакюню оьлче-
вюнде ишсизлени талап-
ларына гёре айры-айры 
гюплеге бёлюнюп,  ярма-
кюню ортакъчыларын 
къуршап, гьар тюрлю 

конкурслар юрюлегени 
мердешге айлангъан. Иш 
бермеге разилигин ал-
данокъ билдиргенлени 
янындан утуш ярышлар,  
мастер-класлар ва шолай 
да айрыча лакъырла-
шывлар оьтгериле.  Оьз 
пайдаларын гьисапгъа 
алып  ишлемеге муштар-
лылагъа  бар имканлыкъ-
лагъа  гёре  тийишли да-

ражада англатывлар ва 
таклифлер бериле.

– 2023-нчю йылда оьт-
герилген ярмакюлени 
натижаларына байлав-
лу    айтмагъа бажары-
ламы?

– Озокъда бажарыла. 
Оьтген йыл бизин минис-
терликни сиптечилиги 
булан ярмакюлер эки ге-
зикде оьтгерилди. Ярма-
кюлерде ортакъчылыкъ 
этген 6 мингден къолай 
адамдан 666 адамгъа иш 
булан таъмин этмеге кё-
мек этилди.

– Ишсизлени талапла-
рын гьисапгъа алып, да-
лапчылыкъ булан маш-
гъул болагъан тайпалар 
булан юрюлеген байлав-
лукъ рази къалдырамы?

– Бизин регионну да-
лапчылыкъ булан маш-
гъул болагъан лап да 
лайыкълы тайпалары 
ярмакюде ортакъчылыкъ 
эте ва къурум масъалала-

ны чечивде, конкурсланы 
оьтгеривде харж булан 
да кёмеклеше. Айырып 
айтгъанда, далапчылыкъ 
булан машгъул болагъан-
лар йимик, ярмакюлерде 
янгы ачылагъан про-

мышленный предприя-
тиелеге де ортакъчылыкъ 
этмеге имканлыкълар 
болдурула. Шолайлыкъ-
да, беклешген произ-
водствосу-экономикасы 
булан белгили болгъан 
предприятиелерде кас-
бучуланы билимлерин, 
усталыгъын камиллеш-
диривге де айрыча тер-
гев бакъдырыла. Озокъ-
да, биз далапчылыкъны 
имканлыкълары-кёмеги 
булан дазуланып къал-
майбыз. Айтмагъа сюеге-
ним, пачалыкъ, жамият 
ва шолай да яшёрюм 
къурумланы, ерли гьа-
кимлик къурулувларыны 
вакиллери де ортакъчы-
лыгъын болдура.

– мурат низамие-
вич, биз ёлугъагъаныкъ 
бу биринчи гезик тю-
гюл. Эсигизде бар буса, 
Каспийни Къарабу-
дагъгент район булан 
дазулашагъан боюнда 

ерлешген сакъатланы 
«Язбаш» деген ял алыв 
базасында да оланы 
ишге къуршавгъа бай-
лавлу гьакълашгъан 
эдик. Сакъатланы та-
лаплары ярмакюлени 

оьтгерегенде некъадар 
гьисапгъа алына?

– Артдагъы йылларда, 
савлай уьлкебизде йимик, 
сакъатланы талапларын 
гьисапгъа алып, оланы 
ишге къуршамакъ учун 
айрыча чаралар гёрюле. 
Гетген ёыл 22 сакъат ишге 
къуршалды. Айтмагъа 
сюегеним, уьйде туруп 
ишлемеге ва предприя-
тиелерде олагъа загьмат 
тёкмеге онгайлыкълар-
енгилликлер болдурула. 
Россияны экономикасын-
да йимик, регионну халкъ 
хозяйствосуну тармакъ-
ларында да сакъатлар  
производство ишлерде 
ортакъчылыкъ эте ва 
борч ларына бажарывлу 
кюйде янаша демеге ярай. 
Шону учун бизден де 
олагъа рагьмулу янашыв 
булан кёмек болдурула.

– Ишге муштарлыла-
ны талапларын гьисап-
гъа алып къойгъан бу-

лан иш битмей. оланы 
къуллукъларын кютмек 
учун не йимик асувлу 
ёллар ахтарыла?

– Ишсизлени гьисапгъа 
алып къойгъан булан бол-
май. Озокъда, оланы ишге 
къуршамакъ учун бар 
имканлыкълар пайдалан-
дырыла. Гьалиги заманда 
кёплер иш ёкъ деген кант-
гъа бойсынып къалмагъа 
муштарлы болагъаны 
ичингбушдура. Савлай 
Россия оьлчевюнде алып 
къойсакъ да, далапчылыкъ 
булан машгъул болагъан 
компанияланы 90 процен-
ти касбучулар етишмей-
гени саялы билдиривлер 
этип тура. Олар гьатта 
оьзлени харжына билмей-
генлени касбу бажарывлу-
лугъун камиллешдирмеге 
де къайырмай.

– Ахтарывлар юрю-
тюп гьасил чыгъарагъан 
къурумланы далиллери-
не гёре, гъалиги заманда 
адамлар ишге къайсы 
тармакъларда айрокъда  
талап этилине?

– Къайсын-бирин ай-
тайыкъ, промышленный 
тармакъларда транспорт-
логистика компаниялар-
да, къоллавчуланы гьар 
тюрлю къуллукъларын 
кютюв булан машгъул 
болагъан къурумларда ва 
шолай оьзгелеринде ба-
жарывлулугъуна гёре иш 
ерлер бар.

– мурат низамиевич, 
магьачкъалада оьтгери-
леген Бютюнроссия  яр-
макюде ортакъчылыкъ 
этмеге сюегенлер учун 
не йимик онгайлыкълар 
болдурулгъан эди?

– Бютюнроссия оьл-
чевюнде ярмакюлер 
Дагъыс танны 13 шагьа-
рында ва районларында 
да оьтгерилди…

– оьтген йыл оьтге-
рилген ярмакюден пай-
даланып 700-ге ювукъ 
ортакъчысына ишге 
тюшмеге имканлыкъ 
болгъан эди. Бу гезик?..

– Озокъда, ахырынчы 
натижаланы гьакъында 
толу кюйде баян бермеге 
гьали де эрте. Бу гезик 
регионубузну адамлары-
на 287 иш береген тайпа-
лар-компаниялар, пред-
приятиелер, далапчылар 
ишге муштарлылар учун 
3 698 иш ерлени аян этди. 
Бу йыл Бютюнроссия яр-
макюде 10 минг адам ор-
такъчылыкъ этди. Шола-
ны 900-ге ювугъуна ишге 
тюшмек учун шо гюн так-
лифлер де берилди.

Къ. КъАрАЕВ. 

«Ишсизлени талаплары 
тергевсюз къалмай»

Мурат КъАЗИЕВ:

Арт вакътилерде бизин уьлкебизни ва шолай 
да республикабызны башчыларыны тапшурувуна 
гёре савлай россияда йимик къазанч этмеге харлы-
лар учун иш ерлени болдурувгъа берилеген тергев 
къолайлаша. Билими, сынаву, бажарывлулугъу 
бар, ишге уста адамланы загьматгъа къуршамакъ 
учун гьар тюрлю конкурслар, ярмакю-выставка-
лар оьтгерилегени гьюрметге лайыкълы мердешге 
айлангъан.

Бу гезик магьачкъалада  «россияда загьмат. Им-
канлыкъланы девюрю» деген  Бютюнроссия ярма-
кю магьачкъалада «россия – мени тарихим» деген 
паркда оьтгерилди.

М.Къазиев.

Ярмакюден гёрюнюш.

Шолай тавакаллы адам-
ланы арасында дагъыстан-
лылар да бар. Фельдшер 
Маржанат Шейхова хас 
асгер гьаракатгъа уьюнде 
эки къызын ва 5-нчи клас-
да охуйгъан уланын да 
къоюп, гёнгюллю кюйде 
къуршалгъан. Ол хыйлы 
йыллар «скорый помощ-
да» ва шагьар азарханада 
ишлей туруп, бай сынав 
топлагъан. Амма давлар-
явлар юрюлеген ерлерде 
гёргенине парахат яшавда 
алданокъ гьазирленмеге 
бажарылмай.

Маржанат Буйнакск 
районну Тёбен Жюнгю-
тей юртунда тувгъан. 
Школаны битдирген 
сонг, Буйнакскидеги мед-
училищени фельдшер бё-
люгюне охума тюшген ва 
1998-нчи йылда уьстюн-
лю кюйде тамамлап, сый-
лы касбусунда биринчи 
абатларын алмагъа баш-
лай.

Неге Оборона минис-
терлик булан дыгъар бай-
лагъан? Шо да къыйын-

лы яшав шартлагъа 
тарыгъанлыкъ себеп 
болуп токътагъан. Бираз 
алда Маржанатны эри 
юрек аврувдан оьлген. 
Ол ожакъда уьч торай-
магъан яшлары булан 
къалгъан, лап гиччисине 
11 йыл битген. Тек огъар 
шолай къараргъа гелмек 
учун бирдагъы себеп 
болгъан.  Маржанатны 
эркъардашы да Украина-
дагъы хас асгер гьаракат-
да ортакъчылыкъ эте. 

– Ойлашдым, балики 
мени кёмегим биревню 
яшавун къутгъарар,– дей 
ол.- Мени дуаларым буса 
эркъардашыма эсен-аман 
уьюне къайтма имкан-
лыкъ бережегине инана-
ман.

Озокъда, Украина-
дагъы бизин асгерчилеге 
къошулмакъ деген къарар 
къыйынлы буса да, бары 
да якъдан ойлашылып 
къабул этилди. Яшлар 
башлап анасын йиберме 
сюймей, тек ону мекен-
ли токъташгъанлыгъын 

гёрюп, сонг якълайлар. 
Чакъ-чакъда зенг этелер, 
смс-лер бакъдыралар.

– Уьйден гелеген 
якълавну (шо янгыз 
дос-къардашым тюгюл, 
къурдашларым, алдагъы 
иш ёлдашларым), бизин 
учун уллу агьамияты бар. 
Къаркъарабыз  бек къав-
шалагъандан къайры, за-
манда бир терен, пашман 
ойлагъа да батып тала-
быз. Асгерчилени бизин 
госпитальгъа гьар тюрлю 
гьалларда етишдирелер, 
башына, къурсагъына 
гюлле  булан авур  яра-
лангъанлагъа инг алдын 
алгъсавлу кёмек этмеге 
тюше. Бизин аслу борчу-
буз – яралангъан адам-
ны гьалын тез къолайгъа 
къайтармакъ, ону, хыйлы 

къан тас этсе де, оьлюм-
ден къутгъармакъ. Шо 
бек  уллу ва гьалынгны 
битдиреген жаваплы-
лыкъ. Уьйдегилер булан 
гьакълашыв буса – таза 
гьаваны тынышы йимик.

– Маржанат Апендиев-
на, сизин ондагъы бирин-
чи гюнюгюз нечик оьтген 
эди?

– Мен бир тамаша уллу 
гьалекленивню гьис эте 
эдим – мунда бир мюгь-
летге де тергевсюз, гьайсыз 
болмагъа ярамай.  Бизде 
не йимик къаравулланма-
гъан гьаллагъа гьазирлик 
болсун учун, офицерлер  
бизин иш этип къоркъута 
эди. Ерли адамлар булан 
бир байлавлукъ да бол-
ма тюшмей деп алданокъ 
бувара эди. Шагьаргъа да 

асгер опуракъ булан чыкъ-
магъа ярамай эди.

– Гьали алышынгъан 
зат бармы?

– Нечакъы къыйын 
буса да, уьйренчик болуп 
битдим.

Фельдшер Шейхова 
оьзю ню борчларына бек 
жаваплы кюйде янаша, 
командирлери де шону 
эс этмей тюгюл, тийишли 
къыймат берме унутмай-
лар. Гьали-гьалилерде 
огъар госпитальны на-
чальнигини атындан 
баракалла билдирилген. 
Шо сююнчлю хабарны ол 
яшларына ва къардашла-
рына тез етишдирмекни 
гьайын этген.

– Биз бизин Маржана-
тыбызда бир де шеклен-
мей эдик,– дей Буйнакск 
шагьар азархананы баш 
врачыны борчларын за-
манлыкъгъа кютеген Гю-
ляйбат Гьасанова. –Ол 
бизде, «скорый помощда» 
ишлей туруп, бай  сынав 
топлады, гьали шо огъар 
къайсы четим гьаллардан 
да оьтмеге, тюз къарар-
лагъа гелмеге кёмек эте.

Озокъда, Маржанат 
Апендиевна уьюне шек-
сиз кюйде къайтажакъ.  
Яшлары буса анасы бу-
лангъы ёлугъувгъа къал-
гъан гюнлени белгилей.

  
Алав АЛИЕВ.

Эркъардашына ювукъда болмакъ учун
украинада хас асгер гьаракат башлангъандокъ, 

дав агьвалатлар юрюлеген ерлерде медицина къул-
лукъчуларда уллу гьажатлыкъ тувулунгъан эди. 
Авлакъ госпиталлардагъы врачланы, медсестраланы 
бугюнгю иши эпсиз къыйын, къоркъунчлу ва феде-
рал телеканалланы сюжетлерине сийрек тюше. Тек 
яралангъан асгерчилени яшаву кёбюсю гезик оланы 
касбу бажарывлугъундан, тувра борчларына янашы-
вундан гьасил бола. Шо якъдан медицина къуллукъ-
чуланы ишине сёз тапма къыйын.

Шо агьвалатларда жа-
нын къурбан этгенлени 
агьлюлерине айрыча тер-
гев этиле. Яшавлукъ гьал-
ларын яхшылашдырмакъ 
учун бары да къуллукъ-
дагъылар къаст этелер.

Оьтген гюнлерде 
Хасавюрт район адми-
нистрацияны башчысы 
Арсланбек Алибеков 
дав майданда къоччакъ-
лыкъ гёрсетип жанын 
берген уланланы дос-
къардашына пачалыкъ 
савгъатланы тапшурду. 
Ёлугъувгъа гелген Арс-
лан Къурбановну агьлю-
сюне ва атасыны ини-
сине Къоччакълыкъны 
орденин тапшура туруп, 
Алибек Абдулмажитович 
къайгъырышывун айтды 
ва шолай уланны тарбия-
лагъан ата-анагъа бара-
калласын билдирди.

Абусупиян Гьажиев 

де бизге янгы къошул-
гъан республикаланы 
халкъыны аманлыгъын 
сакълайгъанда жанын 
къурбан этген. Ол оьл-
генден сонг «Ватанны 
алдындагъы лайыкълы 
къуллугъу учунгъу ор-
денни 4 даражасы булан 
савгъатлангъан. Савгъат-
ны районну башчысы 
ону агьлюсюне ва анасы-
на тапшурду.

–Бугюнлерде Ватанны 
якълавчулары оьтгери-
лип турагъан хас асгер 
гьаракатда къоччакъ 
кюйде ортакъчылыкъ эте, 
- дей А.Алибеков. – Сизин 
уланларыгъыз да янгы 
къошулгъан республи-
каланы харлысызлыгъы 
учун жанын берген. Биз 
олар булан оьктембиз, 
неге тюгюл башгъаланы 
къутгъармакъ учун оьз-
лени аямагъан. 

Олар яшланы, къа-
тынгишилени ва уллу 
чагъындагъыланы якъ-
лап, игитлер йимик 
жан бергенлер. Оланы 
игитлигин эсгере туруп, 
Уллу Ватан давдагъа 
бизин уллаталарыбыз-
ны къоччакълыгъын гёз 
алгъа гелтиребиз. Бугюн 
хас асгер гьаракатда 
ортакъчылыкъ этеген 
уланларыбызгъа олар 

уьлгю болгъан. Сизин 
къайгъыгъызны анг-
лайман, инг де сюеген 
адамларыгъыздан айы-
рылгъансыз, тек сиз де, 
дос-къардашыгъыз да, 
ингдеси, авлетлери де 
оланы игитлиги булан 
оьктем болма герек. Ола-
ны атлары даимге эси-
бизде къалажакъ, бизге 
буса сизин  гьайыгъызны 
этмек борч бола.

Ёлугъувда районну 
башчысыны орнунбаса-
ры Исмайыл Шайыпов, 
Хасавюрт шагьарны, Ха-
савюрт ва Новолак рай-
онланы военный комис-
сары Давут Абакаров ва 
«Бирикген Россия» деген 
партияны секретары 
Асият Арсланханова  ор-
такъчылыкъ этдилер.

Г.БЕК.

Савгъатлар агьлюлерине тапшурулду
донбассны халкъыны аманлыгъын сакъламакъ 

учун юрюлеген хас асгер гьаракатда 10 мингден де 
артыкъ дагъыстанлылар ортакъчылыкъ эте. оланы 
кёбюсю шо гьаракат башлангъандан берли оьзлеге 
салынгъан борчну намуслу кюйде кютелер. миллет-
чилеге къаршы ябушувларда, не амал, оьлегенлери де 
бар. олар уьлкени гележеги учун жанын да аямайлар. 

Оьсюмлюкчюлюк
Республикада 2023-нчю 

йыл сабанлыкълар 300 минг 
гектарны къурша гъан эди. 
Шо йыл 4440 гектар ердеги 
тарлавлар ишде къоллан-
ды. Багьалар артгъанына 
да къарамай, юрт хозяйство 
техниканы 449 тюрлю жу-
расы сатылып алынгъан. 
Шолагъа 1,1 миллиард манат 
акъча харжлангъан. Дагъы 
да 4529 гектардагъы топу-
ракъланы сугъарыв ишле-
ге гёре 32 проект яшавгъа 
чыгъарылгъан.

Мелиорация булан бай-
лавлу комплекслени гьалын 
тийишли даражагъа гётер-
генликни яхшылыгъын дан, 
гетген йыл чалтик чекле-
ни оьлчевлерин 32,8 минг 
гектаргъа чыгъармагъа 
бажарылгъан. Бу санав 
2022-нчи йылда болгъанын-
дан эсе 1,9 минг гектаргъа 
къолай. Натижада, гетген 
йыл болдурулгъан чакъы 
чалтикни къадары алдагъы 
йылдагъы сындан эсе 26,3 
минг тонгъа кёп.

Бюртюклю ашлыкълар 
болдурувну ёлунда да гёр-
мекли кюйде алгъа абат 
алынгъан. О да оьз гезигин-
де гьайванчылыкъны тир-
ликлер булан таъмин этив-
ню масъаласын бир къадар 
тюзевлю кюйде чечмеге 
болушлукъ этген. Муна 
алайыкъ Буйнакск районну. 
Мунда сугъарылмайгъан 
топракълары булангъы тар-
лавланы гьар гектарындан 
орта гьисапда 37 центнер 
тюшюм алынгъан. Айры-
айры тарлавланы гьар гек-
тарындан къайтарылгъан 
будайны тюшюмю чю гьат-
да 60 центнерден де оьтюп 
гетген эди. Шулай моллукъ 
кёпден макътала гелген 
Ставрополь, Ростов бойлар-
да да нагагь бир де болмай.

Тек нетесен, савлай уьл-
кеде йимик, бизин якълы 
ашлыкъчылар будайны 
тоннасын 10-11 минг ма-
натдан оьрге гётери п са-
тып болмай тура. Демек, 
чыкъгъан харжны башы 
я ябула, я ябулмай. Булай 
къалса ашлыкъ тарлавла-
ны оьлчевлерин генглеш-
дирмекни онча маънасы 
ёкъ деп къыйнала фермер-
лер. Болса да беженлер 
бош тюгюл экени оланы 
ругьун бошама къоймай. 

Овощчулукъ
Гетген йыл Россияны 

юрт хозяйство министер-
лиги Дагъыстангъа овощ-

ланы дагъы да кёп болдур-
макъны борчун кютмекни 
тапшургъаны негьакъ 
тюгюл. Шо мурат булан 41 
минг гектардан да къолай 
тарлавларда овощлар оьс-
дюрюлген. Шону умуми 
къадары да 1528 минг тон-
гъа тармашгъан.

Республикада 191 минг 
гектар ерде картоп болду-
рулгъан эди. Демек, биз-
де 366 минг тондан бираз 
къолай картоп алынгъан. 
О буса алдагъы йылдан 
эсе 10 процентге кёп. Бу 
йыл картоп, къапуста ва 
гьатта харбуз булан къа-
бакъ дагъы да кёп май-
данларда оьсдюрюлежек 
деп къаравуллана.

Дагъыстанны юрт хо-
зяйство министерлиги 
арагъа чыгъарып айт-
гъан далиллеге гёре, бу 
йыл овощ оьсюмлюклени 
тарлавларыны оьлчев-
лери 42 минг гектардан 
кем болмажакъ. Шону 
гьажатларына деп айтып 
Магьачкъаланы ювугъ-
унда овощланы шитил-
лерин оьсдюрюв булан 
машгъул теплица хозяй-
ство да бар. Мундагъы 
шитиллер ачыкъ топу-
ракъда овощлар болду-
рагъанлагъа  къыйышыв-
лу багьалардан сатылып 
бериле. Эсгерилген хо-
зяйствода гьали поми-
дорну, жибижейни, къа-
пустаны, бадиржанны, 
гьатта къабакъны  сан 
янлы 800 мингге етеген 
чакъы шитиллери бар.

Янгыз гетген йыл са-
банчы-фермер хозяй-
стволар ва онгача къай-
дада чалыша гъан юртлу  
загьматчылар 2640 гектар 
ерде овощлар болдургъан 
эди. Шо буса 2021-нчи 

йыл болгъанындан эсе 2 
керенге къолай.

Урлукъланы тышдан 
алывну мердешин арадан 
тайдырмакъ учун Дагъыс-
танда оьзюнде урлукъ 
материалны болдурувну 
масъаласын чечмек учун 
да чаралар гёрюлме баш-
лангъан. Дербент район-
дагъы сынав станцияда 
артдагъы йылларда иш-
лер хыйлы жанлангъан. 
О дюр оьсюмлюкчюлюк 
булан машгъул Бютюн-
россия институтуна  та-
биъ филиал. Гетген йыл 
мунда болдурулгъан овощ 
оьсюмлюк лени урлукъла-
рыны къадары 9,5 тонна-
дан артылгъан.  

Бавчулукъ
Белгили болгъан маъ-

луматлагъа гёре, Дагъыс-
танда бавланы гьар 
тюрлюлерин салывгъа 
да артдагъы йылларда 
тергев хыйлы артгъан. 
Емишлер болдурувгъа 
гёре бизин республика 
савлай Россияда алда ба-
рагъан 3 регионну сыдра-
сына гирген. Далиллеге 
гёз къаратсакъ, 2022-нчи 
йыл 1157 гектар ерге бав 
салынгъан. 2023-нчю йыл 
салынгъан чакъы бав-
ланы майданы 1575 гек-
таргъа етишдирилген. 
Натижада, гетген йыл 
220 минг тон емишлер 
болдурмагъа бажарыл-
гъан. Алдагъы йыл булан 
урушдургъанда шо 105,2 
процент болуп токътай. 
Емишлени къадары арт-
гъан сайын шоланы зама-
нында сатып тайдырыв-
ну ва узакъ заман салып 
сакълайгъан, ишлетип 
консерво къатыкълар 

этип чыгъа рагъан ерлени 
къурувну чагъында гьай-
ын этмеге тюше. Шо му-
рат булан рес публиканы 
къыбладагъы уьч райо-
нунда емишлени узакъ 
сакълайгъан хас къуру-
лушлар яратылгъан ва 
дагъы да башгъалары да 
къурулуп тура. Шо кепде 
консерво цехлени бар-
ларын мугькамлашды-

рып ва тийишли ерлерде 
башгъа янгыларын къур-
макъны къолай гьайы 
этилсе гележек учун 
яхшы болар эди. Дагъ-
ыстанны консерво про-
дукциясын уьлкени бары 
да ерлеринде яшайгъан-
лар бек ушатып алагъан 
бар эди чи бир заманлар.

Тюзю, Дагъыстанда бав-
чулукъ тармакъны асувлу 
кюйде юрютмеге нечакъы 
да арив онгайлы шартлар 
бар. Буссагьатгъа ерли 
Дагъыстанда бавлар 30 
минг гектардан да къолай 
ерни елей. Сонг да биздеги 
гьармут, чертлевюк, чум, 
алма бавлар Россияны 
оьзге ерлердегилеринден 
эсе кёп артыкъ.

Гьайванчылыкъ
Дагъыстан алдын да, 

гьали де малчылыкъгъа 
гёре савлай уьлкеде ал-
дынлы ерде юрюй эди. 
Артдагъы он йылланы 
ичинде малчылыкъдагъы 
ишлени онглу этип къу-
рувгъа берилеген тергев 
артагъаны эс этиле.

Гьали бизин республи-
када болдурулагъан мал 
этни къадары 40 минг 
тондан артыла. Россия-
ны башгъа бойларына да 
бизден 15 минг тондан 
артыкъ мал эт йибериле. 
Дагъыс танда къой биш-
лакъны кёп болдурмакъ 
учун иш этип къурулма 
башла гъан онгача фер-
малар да арагъа чыгъа 
тура. Шо да, Дагъыстан-
гъа туристлер кёп гелме 
башлагъанын гьисапгъа 
алгъанда гелимлер, де-
мек хайыр алып болагъ-
ан тармакъгъа айланар.

Малчылыкъда юнден 

де яхшы кюйде къазанч-
лар алына эди. Гьали, 
Дагъыстанны Гьукума-
ты бу масъаланы Росси-
яны Федерация Советни 
генгешине арагъа салды-
рып къаратмагъа амал 
этди. Шоллукъда,  Рос-
сияны Гьукуматы юнню 
къабул этип ишлетеген 
ханалар къурмагъа хас 
къарар чыгъаргъан. 
Эсгерилген  къарарда 
Дагъыстанда да шолай 
ерни ишге салмакъ гёз 
алгъа тутула.

Илмугъа кюрчюленди-
рилген къайдалар булан 
Дагъыстан тав жынслы 
малланы этли тайпала-
рын чыгъарывгъа гёре 
сынав ишлер де юрюлме 
башлангъан.

Эт учун гьайванлар 
сакълав Дагъыстанда 
къачан да арив юрюле 
гелген. Гьали гьайванла-
ны семиртип сакълайгъ-
ан ерлени уллулары бу-
лан гиччилерини санаву 
600-ден де оьте. Шолар-
да 100 мингден де къолай 
къара тувар сакълана.

Гьайванчылыкъны иш-
лери алгъа гетсин учун  
аз сют береген ерли жын-
слы сыйырланы орнуна 
яхшыларын сакълайгъ-
ан кюйге къолай тергев 
берилме башлагъаны 
нечакъы да яхшы. Шо 
муратны етдирикли кюй-
де яшавгъа чыгъармакъ 
учун респуб ликаны бюд-
жетинден Федерал таби-
лиги булангъы республи-
ка аграр илму центргъа 
грант акъчалар гёрсетил-
гени де кёп затны англа-
та. Шо харжлагъа сыйыр-
ланы къол булан балагъа 
токътатагъан хас ерлени 
ачмагъа бажарылажакъ.

Гьайван ва къуш этни 
ишлетип гьар тюрлю 
ашарлыкъ продукция 
чыгъарывну яхшылаш-
дырмакъ учун гёрюлме 
башлагъан чаралар гьали 
де азлыкъ эте. Шону учун 
да бугюнлерде инвести-
ция проектге гёре  йылны 
ичинде 5 минг тон этни 
ишлетме болагъан уллу 
цех къурулуп тура…

Тирлик емлер гьай-
ванчылыкъны, къуш-
чулукъну оьсдюрювню 
кюрчюсюдюр. Дагъыс-
тандагъы сабанлыкъла-
ны аслам пайы ашлыкъ 
болдурмакъ учун къол-
ланагъаны да негьакъ 
тюгюл. Муна, 2024-нчю 
йыл 233 минг гектаргъа 
язлыкъ ашлыкъ чачы-
лажакъ. Къатты емлер, 
демек бичен, люцерна, 
суданка, сорго ва оьзге-
лери 82,6 минг гектарда 
оьдюрюлежек.

Гьасили, заманны 
къыйынлыкъларына да 
къарамай, Дагъыстанда 
юрт хозяйствону аслу тар-
макъларында ишлени ба-
рышы яман тюгюл.

Абдулла зАЛИмхАНОВ.

Ишлени барышы яман тюгюл
Савлай уьлкени оьлчевюндеги гьал булан тенглешдирип къарагъанда, бизин 

дагъыстанда юрт хозяйствону аслу тармакъларыны барысында да ишлени ба-
рагъан кюю яхшы десе де ярайгъан даражада. Гьар тюрлю къыйынлыкълар къар-
шылашса да, юрт загьматчыланы герти ва сынавлу тайпалары ругьдан тюшмей, 
къайпанмай гьаракат эте.

дагъыстанны юрт хозяйство министерлиги бираз алда малим этген маълу-
матлагъа гёре, 2023-нчю йыл юрт хозяйствода болдурулгъан чакъы продукци-
яны ломай къадары 213,3 миллиард манатгъа етген. Бу буса артдагъы 5 йылны 
ичинде къолда этилген натижаны лап уллусу деп санала. Пачалыкъны янындан 
кёмек гьисапда гёрсетилеген маялар ва озокъда дагъы оьзлер загьматчылар эте-
ген къастлар оьрленме болушлукъ этгени ачыкъ.

Бетлеп айтагъаным да тю-
гюл, оьмюрюню боюнда тилни 
оьсю вюне, ахтарывуна къуллукъ 
этип гелген яда милли маданият, 
адабият, инчесаният тармакъда 
чалышагъан белгили адамлары-
бызны яшлары да, оланы яшлары 
да  ана тилинде сёйлемейгени 
тамашагъа къалдыра ва талчыкъ-
дыра.  Шагьарларда чы нечик 
де, ана тилинде сёйлейген яшла-
ны санаву  юртларда да  да йыл 
сайын  тёбенлеше.  Ана тилни 
масъа лаларыны айланасында кёп 
чаралар, жыйын лар оьтгериле, 
тек гьал яхшы якъгъа алышынмай 
деп ойлашсакъ да, этилеген ишле-
ни токътатмагъа гьакъыбыз ёкъ. 

Гьар агьлюде ана тил эшитил-
син учун ону ортакъчылары оьз 
тилинде сёйлемеге герек тюгюл-
мю?  Бары да школаларда ана тил 
дарслар тюзевлю кюйде юрюл-
мей, юрюле буса да, ата-анасы 
арза язып, ана тил дарслардан 
азат этмекни талап этелер. Яшла-
рыны оюна гиччиден тутуп: «Ана 
тил тарыкъ тюгюл, ону гележе-
гигизге пайдасы ёкъ», – деген пи-
круну оьзлер ата-анасы сингдире 
буса,  яшлардан ва оланы гележек 
наслусундан не къаравулламагъа 
болабыз? Школаларда бериле-
ген программагъа ва сагьатлагъа 
гёре уьйде, агьлюде ана тилин 
эшитмей буса, юрегин салып оху-
жагъына шеклик тувдура. Шагьар 
школаларда ана тилни тыш тил-
лени уьйренеген къайда булан 
охутмагъа тезден заман болгъан.

Къарабудагъгент гимназияда 
кёп йыллар ана тил ва адабият 
дарсланы юрютеген белгили ва 
гьаракатчы муаллим Умсалимат 
Бутаева бизге алда язгъан макъа-
ласында: «Ана тил – миллетни  
маданиятын, оьзтёречеликни, ада-
бият ва тарихи эсделиклени сакъ-
лайгъан къуралы, лап да уллу жан 
азыгъыбыз, хазнабыз. Ана тили-
бизни асырап, аяп сакълама тувра-
дан борчлу экенибизни гьар адам 
оьзю юрегинден англамагъа, къо-
лундан гелеген гьаракатын этме-
ге тюше. Къумукъ тил ва адабият 
дарсланы юрютеген муаллимлер 
охувчуланы дюньягъа тюз къара-
вун тувдурмакъ, яшавгъа байлав-
лу англавларын генглешдирмек, 
чеберликни гьислерин сездирмек 
булан бирче, менменликни ру-
гьунда тарбиялап, ата-бабалары-
бызны яхшы пайдалы адатларын, 
мердешлерин янгыртып, оьзбашы-
на яшама, эрши – аривню айырып 
бажарма уьйрете. Муаллимлени 
шу къайдадагъы ишлерин ата-ана 
якълап, агьамият берип, ортакъ-
чылыкъ этсе, озокъда, дарсланы 
агьамиятлыгъы, къумукъ тилни 
абуру артар», – деп язгъан эди.  
Гертилей де, ата-ана инг башлап 
тергев этмесе бугюнгю гьалны 
яхшылашдырмагъа тынч тюгюл, 
гьатта бажарылмай. 

20 йыллар алда ана тилни ай-
ланасында юртлардагъы гьал 
агьлюлерде де, школаларда да 
бютюнлей башгъа эди. Орамларда 
ойнайгъан яшлар бал татытып ана 
тилинде сёйлей эди. Школаларда 
ана тил ва адабият дарслар мекен-
ли кюйде юрюле эди. Гьали йимик 
яшлар сюймей деп, арза да берип 
бармай къалмагъа ихтияры ёкъ 
эди. Демек,  ана тилини къысма-
тына жаны авруйгъан лар кёп эди. 
Оьрде эсгергеним йимик, яшав 
шартлар яхшы ва енгил болгъанда 
ана тилде сёйлемеге сюймейген-
лени, ону хадирин билмейгенлени 
сыдралары артды. Озокъда, Ин-
тернетни имканлыкълары, янгы 
байлавлукъ технологиялар яша-
вубузда кёп енгиликлер гелтир-
ген, тек яшлагъа бакъгъан якъда 
кёп гезиклерде ону пайдасындан 
эсе, заралы кёп. Яшлар сав гюнлер 
булан компьютерни алдында яда 
телефонну къолундан тюшюрмей 
пайдасыз оюнлагъа яда сайтлагъа 
гирип, башы манг болгъунча тура. 

Ата-анасы гьайын этсе, Интер-
нетни де тюз кюйде къолламагъа 
бажарыла. Эгер яшгъа ана тилни 
татывун, миллетини агьамият-
лыгъын сездирсе, юрегине салса, 
яш оьзю сююп, гьакъ юрекден уьй-
де де, къырда да ана тилинде сёй-
лежеги гьакъ. Интернет торунда 
да сиптечи, миллетине юреги 
авруйгъан гьаракатчы адамланы 
къасты булан бизин миллетни 
тарихине, маданиятына, адаби-
ятына, инче саниятына багъыш-
лангъан маълуматлар ерлешди-
рилген. Айтмагъа сюегеним, яш 
болсун, уллу болсун, гьаваслыгъы 
бар адамлар ана тилин осал биле 
буса да, гьали оьз тилинде яхшы 
сёйлемеге уьйренмек учун им-
канлыкълар бар. 

Бугюнлерде ана тиллени оь-
сювюню ва сакълавну инг аслу 
къуралы– тилни есилерини, агь-

люню ва жамиятны ватандаш-
лыкъ къараву. Ана тилинде гич-
чиден берли сёйлеп уьйренмеген, 
тек гьали уьйренмеге къасты бар 
адамлар учун дагъыстан тил-
лерде курслар ачылгъан. Шолай 
курслагъа ана тилинде сёйлеп, 
язып уьйренсин учун яшланы 
йибермеге де ярай. Онлайн яда 
адатлангъан кюйде ана тиллени 
уьйретеген курслар  бар. Бугюн-
лерде шолай  курсларда  дагъы-
стан тиллени 7-синде сёйлемеге,   
язмагъа уьйрете. Далаплы адам-
лар къургъан бу курсларда  тил-
ни уьйретегени учун   гьакъ ала.  
Эсгерген  курсланы къуллукъчу-
су   булан гиччирек лакъырыбыз 
болду.  Ону айтывуна гёре, ана 
тилинде уьйренмеге сюегенлени 
санаву нечакъы да аз. 

– Уьйренмеге сюегенлер болса 
да,  гьакъ бермеге гьазир тюгюл.  
Башгъа тыш тиллени уьйренеген 
курсланы багьалары бизден эсе 
хыйлы артыкъ. Дагъыстан тилле-
ни уьйретивде кёп четимликлеге 
ёлугъабыз. Охутув,  гёрсетив – аян 
алатлар, китаплар къыт. Китап 
тюкенлерде охутув китаплар не-
чакъы да бар. Тек  шоларда мил-
ли тиллерде язылгъан  бир китап 
сама да ёкъ. Ана тиллени масъа-
лаларыны гьакъында кёп сёйлене, 
тек олар чечилмей.

Ана тилин гьар тюрлю себепле-
ге гёре уьйренмей къалгъан буса 
да, оьзлер ахтарып, къаст этип 
уьйренмеге сюегенлер де бар эке-
ни, озокъда, сююндюре, гележек-
ге умутубузну сёнмеге къоймай.  
Мисал учун, дагъыстан тиллени 
уьйретеген онлайн школагъа аз 
буса да адамлар геле. Оланы кё-
бюсю – жагьил адамлар.  

Нобельни атындагъы парахат-
лыкъны савгъатына лайыкълы 
болгъан Нельсон Мандела: «Эгер-
де сиз бир адам булан ол анг-
лайгъан тилде сёйлей бусагъыз,  

сиз ону гьакъылына таъсир эте-
сиз, эгер  адамны ана тилинде 
сёйлей бусагъыз,  ону юрегине 
таъсир этесиз», – деген. 

Кёбюсю гезиклерде къумукъ 
улан булан уьйленген башгъа 
миллетли къызлар къумукъ тил-
ни уьйренмеге, уьягьлюсюню 
тилинде сёйлемеге сюе. Бэлла 
деген  черкес  миллетли къыз 
къаягентли къумукъ улан булан 
уьйленген. Оьзлер де Дагъыс-
тандан тышда яшай. Ол: «Уьйде 
уьягьлюм, ону къардашлары бары 
да къумукъча сёйлей. Мен де ола-
ны англамагъа, къумукъ тилде 
сёйлемеге сюемен», – дей. Берген 
тапшурувланы, сёзлени унутмай 
уьйренмеге къаст эте. 

Башгъа миллетлени вакилле-
ри де къумукъ тилни тынч кюйде 
уьйренмеге болагъанын, бизин 
тил йымышакъ экенни барыбыз 
да билебиз. Кёп агьлюлер яшлары 
булан ана тилин билмейгенлик-
ни себебинден тюгюл, пешемей-
генликден яшлары булан орусча 
сёйлей. Шолайлыкъда, ана тилин 
билмейген наслуланы санаву 
артмагъа, къумукъ тилде сёйлей-
генлени санаву тёбенлешмеге 
башлай. Башгъа миллетлер де би-
зин миллетге абур этип къумукъ 
тилде сёйлемеге гьасирет экенни 
гёргенде, ана тилин пешемейген-
леге айып этмей болмайсан. 

Алдагъы гюнлерде оьрде эс-
герген дагъыстан тиллени уьйре-
теген онлайн школадан къумукъ 
тилни уьйренмеге сюеген адам 
бар деп маълумат гелди.  Москва-
да яшайгъан Валерийни сёзлери-
не гёре, ону ювукъ къурдашлары 
Магьачкъалада яшай. Къонакъ-
лай чакъ-чакъда геле. «Къурдаш-
ларыма гелгенде лакъыр этеген 
вакътиде олагъа оьзюмню гьюр-
метимни аян этмек учун,  олар бу-
лан  ана тилинде,  къумукъ тилде 
лакъыр этмеге сюемен», – деди. 
Озокъда шолай гьюрмет этип 
бажармакъ  Валерий  ич дюнья-
сыны гёзеллиги ва терен культу-
расы булангъы адам экенликни 
исбатлай. Шолай адамлагъа рас 
гелгенде, озокъда, ана тилине ят 
миллетли адам чакъы да гьюрмет 
этмейгенлигин,  миллетине абур 
этмейгенни ва милли уяныв гьис-
лери ёкълугъун гёрсете.  

Тилин унутгъан, талигьин ют-
гъан ва бугъар ошагъан нечесе 
авуздан-авузгъа айтылып гелген,  
ана тилибиге багъышлангъан 
сёзлер де бар. Ана тилибизни, 
милли адабиятыбызны, мадания-
тыбызны, халкъ инчесаниятыбыз-
ны гьакъында авуздан эсгерип, 
олагъа багъышлап чаралар оьтге-
рип къоймайлы, тилибиз унутул-
масын, оьсюп гелеген яш наслу 
ана тилибизде сёйлесин, пикир-
лешсин, ону аясын ва къорусун 
учун гьар гюн гьайын  этмеге ге-
рекбиз. 

Патимат БЕКЕЕВА.

Гьар гюн гьайын  
этмеге герекбиз

Миллетни инг уллу бай-
лыгъы – ону тили. Тек 
неге буса да, бизин яшав 

шартларыбыз алгъа баргъан сай-
ын, тилибизни унутагъан,  яш 
наслу  ана тилинде сёйлегенни 
гьайын этивге немкъорай яна-
шагъан болгъанбыз. Айрыча 
милли уяныву булангъы кёп агь-
люлени эсге алмагъанда яшлары 
ана тилинде сёйлейгенлери аз 
болагъаны  ойлашдыра.

Ы?

Шо гюн Халкъ Жыйыныны де-
путатларыны гезикли сессиясын-
да Дагъыстанны савлукъ сакълав 
министри Т. Беляева республика-
дагъы савлукъ тармакъны бугюнгю 
гьалы гьакъда доклад этди. Ону 
сёзлерине гёре,  артдагъы 5 йылны 
ичинде республикабызда 125 фель-
дшер-акушер пункт (ФАП) къу-
рулгъан. Ондан къайры, 315 койка 
ерлешдирилген, умуми алгъанда, 
12 больница ва амбулатор-поликли-
ника идаралар ишлетилинип тап-
шурулгъан. Олай да, 135 медицина 
бина  ярашдырылгъан. Ерлердеги 
медицина пунктланы, больница-
ланы тарыкъ-герек булан таъмин 
этегенлик де артгъан. 

Шо мезгилде  етишмейген ме-
дицина аппаратлар, автомобиллер 
болдурулгъан. Айтагъаныкъ, 284 
«Скорый помощ» автомашин ва 371 
санитар автотранспорт алынгъан. 
Ерлердеги медицина идаралар 
учун къайдада элтмеге  онгайлы  
тийишли медицина ясандырывлар 
булангъы 73 автомашин алмагъа 
имканлыкъ болгъан. 

Савлукъ сакълавну министри 
яшлагъа медицина кёмек этивню 
сан яны яхшылашып барагъанны 
да белгиледи. Ол билдирген кюй-

де, аналаны, янгы тувгъан яшланы 
оьле ген гезиклери де  кемиген.  Яш-
гъа токътагъан, тапмагъа заманы 
етишген къатынлагъа кёмек гьи-
сапда  онлайн къайдада консуль-
тация этмек учун оьр даражалы, 
англавлу врачлар-касбучулардан 
группа къурулгъан. 

– Региондагъы проектлени де 
яшавгъа чыгъармакъ муратда  14 
фельдшер-акушер пунктну, 4 врач 
амбулаторияны, 75 савлукъ сакъ-
лав учреждениени ярашдырмагъа  
ва  6 объектни янгыдан онгармагъа, 
1063 ва  шолай да 2 авур тайпа ме-
дицина ясандырывлар, 158 санитар 
автотранспорт алмагъа  гёз алгъа 
тутгъанбыз, – деп токъташдырды  Т. 
Беляева.  

Шонда Дагъыстанны Халкъ 
Жыйыныны Председатели З. Ас-
кендеров гётерилген масъалагъа 
гёре ойларын айта туруп, этилген 
ишлер аз тюгюл буса да, тек савлукъ 
сакълав тармакъда хыйлы чечил-
меген масъалалар да барны эсгер-
ди. Мисал учун, енгилликлерден 
пайдаланагъанлар  тарыкълы  дар-
манлар булан таъмин этилмейген-
ни  айтды. Парламентни башчысы 
ватандашлар булан лакъыр юрют-
генде, олар узакъ заман тийишли 

дарманланы алма болмайгъангъа 
арз этгенлер. Аврувлар дагъы баш-
гъа амалы ёкъгъа шо дарманланы 
оьз харжына сатып алмагъа борчлу 
экенни ачыкъ этди. 

– Мен эсигизге салма сюемен, бу 
йылгъа бюджетни токъташдырагъ-
анда, депутатлар республиканы 
гьукуматы булан бирге енгилли-
клерден, гьавайын дарманлардан 
пайдаланагъан ватандашланы  ге-
рекли  дарманлар булан таъмин эт-
мек учун гёрсетилеген харжны 
артдырмагъа бажарылды.  Шогъар 
да, халкъны савлугъун якъламакъ 
учун юрюлеген ишлеге де айрыча 
тергев бергенигизни сюемен, – деди 
Дагъыстанны савлукъ сакълав ми-
нистрине З. Аскендеров. 

Ондан къайры да, Дагъыстанны 
Халкъ Жыйыныны Председатели 
билим берив ожакъларда медици-
на кабинетлер болмагъа  тарыкъ-

ны  гьакъында айтды. 
– Бу масъалагъа да Халкъ Жыйы-

ныны янындагъы билим берив 
комитетни генгешинде  къарал-
ды. Депутатлагъа билим берив 
ожакъларда медицина кабинетлер 
ачмагъа ихтияр береген шагьатна-
малар булан таъмин этеген кюю 
нечик юрюлегенин тергемеге тап-
шурулгъан. Мен шогъар къыйы-
шагъан тийишли буйрукъгъа  къол 
салгъанман. Шону агьамиятлы, 
узакълангъан масъала  Дагъыстан-
ны Башчысы Сергей Меликов къо-
шулгъан сонг еринден тербенип, 
жанланып гетди. Шону  учун сиз, 
Татьяна Васильевна, Билим беривге 
ва илмугъа къарайгъан  министер-
лик булан бирге шо талапны яшав-
гъа чыгъармакъны тилеймен, – деп 
тапшурув берди  З. Ас кендеров. 

П. ГьАЙБУЛЛАЕВА. 

БИЗИн мАЪЛумАТ:
Жанакъаева найида Хизриев-

на Буйнакск районну Тёбен Къа-
заныш юртунда 1966-нчы йылда 
тувгъан.  1983-нчю йыл юртдагъы 
2 номерли орта школаны охуп 
битдирген сонг ол дагъыстан 
медицина институтгъа  тюше. 
Интернатураны да уьстюнлю 
кюйде тамамлагъан найида Жа-
накъаева 1994-нчю йылдан тутуп 
Янгы Къумукъ юрт участка ам-
булаторияда врач болуп ишлеме 
башлай. 2004-нчю йылда мунда 
участка больница ачыла. найида 
Хизриевна эсгерилген больница-
ны баш врачы этилип белгилене 
ва бугюнлеге ерли шо борчларын 
бажарывлу кюйде кютюп де тура.

найида Хизриевна савлукъ 
сакълав тармакъда ишлейген 30 
йылны боюнда бир нече керенлер 
гьюрметлев грамоталар булан 
савгъатлангъан. ону уьягьлюсю, 
уьйленген эки авлети ва оьсюп 
турагъан  торунлары бар.

Найида Хизриевна булан ёлу-
гъуп  ишини гьакъында лакъыр эт ме 
башлагъандокъ да мен ол артыкъ 
кёп сёзню еси тюгюл экенни англа-
дым. Мени соравларыма ол къысгъа, 
маъналы ва англашылагъан къайда-
да жавап къайтарып турду.

– Сизин тухумда адамланы сав-
лугъуну гьалын билеген эмчилер 
багъымчылар, докторлукъ касбу-
ну юрютегенлер алда да болгъан-
дыр. Сизге врачны касбусун танг-
ламакъгъа ким себеп болду? 

– Тухумубузда эмчилер, багъым-
чылар ёкъ эди, бизинкилер кёбюсю 

гьалда муаллимни касбусун танглап 
ишлей эдилер. Магъа етишгенде 
улланабыз: «Халкъгъа тарбия булан 
билим берегенлерибиз таман чакъы 
бар. Бизден де бирев савлугъубузну 
гьайын этеген адам болса кимге за-
ралдыр!» – деп чорт гесип къойду. Му-
аллим касбуну башын тутма гьасирет 
болсам да, улланабызгъа къаршы 
чыкъма тавакаллыкъ этмедим.

– 2004-нчю йылда Буйнакск 
районну о замангъы башчысы ма-
гьаммат-расул Алхлаевни къасты 
булан ачылгъан участка больни-
ца толу кюйде ярашдырылгъан, 
янгыртылгъан сонг алда админи-
страция болгъан бинада ерлешген 
эди бугъай…

– Тюз айтасыз. Оьтген 15 йылла-
ны ичинде больницагъа айланды-
рылгъан бина юртну халкъына арив 
къуллукъ этип турду. Тек нетерсен, 

2019-нчу йыл болгъан ер тербенив-
ню натижасында шо бина адам гир-
ме де, турма да ярамайгъан гьалда 
бузулгъан эди. Шо заман коронави-
рус яйылып турагъан вакътилер де 
дюр эди. Бизге районну баш врачы 
Батыр Мухтарович булан гьакъла-
шып, больницаны ябып къоймайлы, 
Буйнакск шагьаргъа гёчюрюп ишле-
ме ёл табулду. Эсги бинаны кюрчю-
сюнден бузуп тайдырып, заманны 
янгы талапларына жавап береген 
къурулуш къайдаланы къоллап, 
ким-ким де сукъланар йимик боль-
ницаны эки къабат бинасын тур-
гъузма да болдукъ. Биринчи къаба-
тында поликлиника, экинчисинде 
буса стационар ерлешген.

– Гертиден де, больницаны би-
насыны ерлешген кюю онгайлы, 
гёрюнюшю де бек арив… Юртлу-
ланы не йимик къуллукъларын 
кютмеге боласыз?

–  Бизде бар терапия, педиатрия, 
гинекология, УЗИ, стоматология,  
рентген, физкабинетлени ишин 8 
врач ва 14 медсестра юрюте. Ста-
ционар бёлюкде 15 аврувгъа ятма 
онгайлы ерлерибиз де бар. Дарман-
лар булан таъминлигибиз де яхшы. 
Бизге кёмек ахтарып гелегенлени 
арасында юреги, нервалары ав-
руйгъанлар, давлениесинден ин-
жинегенлер айра да кёп. Шолай ав-
руву болуп гелгенлеге биз тийишли 
болагъан кёмегибизни болдурма 
къарайбыз. Эгер де кёмек этип бол-
майгъаныбызны билсек, аврувуна 
къаратмакъ учун оланы гьазирин-
де гьар тюрлю касбучу-врачлар иш-
лейген стационарлагъа йиберебиз. 

Ким нелер айтып къойса да, гьар 

адам оьзюню савлугъуна оьзю жа-
вап бере. Шону учун санларында 
бир тетиги яда авруву барны эс эт-
генде, ондан арчылывну ёлларын 
башлап оьзю ахтармагъа да герек. 
Дагъы ёгъесе, янгурну артындан 
ямучу алып чапгъанда йимик бола.

– найида Хизриевна, сизде 
ишлейген медицина къуллукъчу-
ланы гьакъында да бир-нече сёз 
айтсагъыз сюер эдим.

– Мен ишлеме башлагъан гюн-
ден тутуп, яннавурумда болуп ав-
рувланы авур къуллукъларын да, 
намусларын да кютюп турагъан ба-
жарывлу медсестралар Бектемиро-
ва Нуриятны, Алхлаева Найиданы, 
Далгьатова Зайнапны, Магьамма-
това Патиматны, Гьашимова Мади-
натны, старшая медсестра Илякъ-
аева Нюржанны атларын гьюрмет 
булан эсгеремен. Бизин ишибизге 
четимлик этеген бир кемчилик бар 
буса, шо да  амбулаторный аврув-
ланы ташыйгъан машинибиз эсги 
болуп турагъанлыкъ.

– Авлетлеригизни арасында, 
балики, медицина къуллукъчуну 
касбусун танглагъаны бардыр!..

– Ёкъ! Олар да башгъа касбуланы 
башын тутгъанлар. Уланыбыз Рус-
там Москвада – инженер-къурувчу, 
къызыбыз Нурият Магьачкъалада 
юрист болуп ишлей.

– Бизин булан лакъыр этме 
рази болгъаныгъыз учун кёп сав-
болугъуз.

– Сизге де баракалла.

Казим КъАГьрУмАН.
СУРАТДА: Янгы Къумукъдагъы 
участка больницаны баш врачы 

Н. Жанакъаева.

Савлукъ - инг уллу байлыкъ

Этилген ишлер аз тюгюл, 
тек кемчиликлер де бар

Артдагъы 5-6 йылланы ичинде «Савлукъ сакълав» деген федерал 
программаны талапларын яшавгъа чыгъармакъ учунгъу хыяллар  бу-
лан, айрокъда бир-бир юртларда савлукъ  сакълав тармакъгъа кёп-аз 
буса да агьамият берилип турагъанны гьис этмей де тюгюлбюз. мисал 
учун, гезиги булан фельдшер-акушер пунктлар да къурула яда шолар 
янгыртыла, ерли жамиятгъа биринчи кёмекни этмеге болар  йимик он-
гайлыкълар яратмагъада къарайлар. Бу масъалагъа байлавлу алдагъы 
гюнлерде де дагъыстанны парламентини жыйынында да сёз юрюлдю. 

Алдагъы гюнлерде 
Чехиядагъы Мост де-
ген  шагьарда оьзлеге 
18 йыл битмеген яш  
спортчуланы команда-
лары  ортакъчылыкъ 
этген турнирде де  тап 
шолай болгъан. Чехи-
яны, Австрияны, Гер-
манияны, Словакияны 
ва Швейцарияны гьар 
тюрлю шагьарларын-
дан гелген командалар 
оьзлени арасында хок-
кей оюнда тогъатарт-
гъан. 

Д а г ъ ы с т а н н ы 
физ  куль  турагъа ва 
спорт гъа къарайгъан 
министрлигини прес-
къуллугъу бизге бил-
дирегени йимик, оьрде 
оьзлени аты эсгериле-
ген агъа-ини Гьажиев-
лер австриялы Okanagan 
ко мандагъа къуршалып 
ой нагъан. Оьт герилген шо 
турнирде Магьамматса-
лам къапулагъа лап да 
кёп гол гийиргенлени сы-
дырасына къошулгъан. 
Ачыкълашдырып айтгъан-
да, турнирни бары да ти-
ретлерини барышында ол 
6 гол гийирмеге бажар-
гъан. Шону булан бирге, 
ол ёлдашларына оьзлеге 
къаршы туруп ойнайгъан 
командаларыны къапула-

рына дагъы да 5 шайбаны 
гийирмеге болушлукъ 
этген.  Шолайлыкъда,  шо 
турнирни вакътисинде ол 
11 очко къазангъан ва лап 
кёп гол гийиргенлени  ара-
сында экинчи ерге ес бол-
гъан. 

Шо гьакъда айта туруп, 
турнирни лап яш  ортакъ-
чысы, оьзюне  16 йыл тю-
гюл битмеген Гьажимурат 
къапуланы инг тизив сакъ-
лавчусу гьисапда белгили 
болгъанын да айрыча эс-
гермеге тюше.

омск шагьар-
да спортну 
къол ну гючюн 
сынав (армрест-
линг) журасын-
дан россияны 
чемпионаты тамамлан-
гъан. оьтгерилген шо  
ярышларда бизин уьлке-
ни 50 регионундан 400-
ден де  артыкъ спортчу 
ортакъчылыкъ этген. 

Оланы арасында оьзю-
не 9 спортчу къуршалгъан 
Дагъыстанны жыйым ко-
мандасы да болгъан. 

Россияны ат къазан-
гъан тренери Гьасан 
Алибеков  ёлбашчылыкъ 
этеген  бизин республи-

каны жыйым командасы  
чемпионатда гёрмекли 
уьстюнлюклеге етишген. 
Ачыкълашдырып айт-
гъанда, Равил Тагьирбе-
ков (60 кило авурлукъда) 
ва Зураб Гьажиев (80 кило 
авурлукъда) чемпион ат-
гъа лайыкълы болгъанлар. 
Магьамматвели Халиков 
(110 кило авурлукъда) 
гюмюш ва Рамидин Къа-
зимагьамматов (100 кило 
авурлукъда) бронза ме-
дальны алгъан.

Бетни гьазирлеген  Насрулла БАЙБОЛАТОВ. 

Яш кочаплар 
медаллар къазана

Алдагъы гюнлерде 
Комсомольск-на-Амуре 
деген шагьарда ябушув-
ну  грек-рим журасындан  
оьзлеге 23 йыл битмеген  
яш кочапланы арасында 
россияда биринчиликни 
алмакъ учун  юрюлген 
ярышлар оьтгерилген. 

Шо ярышланы бары да 
тиретлеринден уьстюн-
лю кюйде оьтюп, бизин 
респуб ликаны жыйым ко-
мандасына къуршалгъан 
Даниял Агъаев алтын  ме-
даль къазангъан. Ол 67 кило 
авурлукъда ярышланы 
фи нал тиретинде ябушув 
халчада Москва шагьарны 
командасына къуршалып 
тогъатартагъан  Гьажиму-
рат Байтуллаевни енгмеге 
болгъан. 

Дагъыстанны физкуль-
турагъа ва спортгъа къа-
райгъан министерлигини  
прес-къуллугъу билдире-
ген маълуматлагъа асас-
ланып айтгъанда, оьтге-

рилген ярышларда 120 
кило авурлукъда дагъыс-
танлы кочап Магьаммат 
Аличиев гюмюш медаль 
алгъан. Шондан къайры 
да, миналы буйнакскили 
Динислам Бамматов 60 

кило авурлукъда алтын 
медальгъа лайыкълы 
бол гъан. Белгили экени 
йимик, ол ярышларда 
Санкт-Петербург ша гьар-
ны командасы учун тогъа-
тартгъан. 

Агъа-ини - хоккеистлер

Футбол оюнну 
сырларына уьйрете

Шо гьаракатны оьтге-
ривге байлавлу  юрюлген 
чарада ДР-ни Гьукума-
тыны Председателини 
замес тители Муслим Те-
лякъавов, билим беривге 
ва  илмугъа къарайгъан 
министри Ягьия Бучаев  
физкультурагъа ва  спорт-
гъа къарайгъан минист-
рини заместители Будун 
Будунов ортакъчылыкъ 
этген.   

Инг алда Россияны 
футбол союзуну мето-
дистлери Дмитрий 
Ба   ранник ва Евгений 
Се  менов яшлагъа фут-
бол оюнну къайдалары 
гьакъ да англатыв  берген. 
Шону  булан  бирге,   фут-
болдан  юрюлген бир-бир 
оюнланы гёзден гечир-
ген,  муаллимлер булан 
къатнагъан.  

Яшланы сююндюр-

ген фестиваль къайдада 
оьтгерилген  шо  гьара-
катда 400-ден де артыкъ 
охувчу яш ортакъчылыкъ 
этген. Россияны футбол 
союзуну  вакиллери яш-
лар булан  бирче топ да 
ойнагъан.  Шондан сонг  
гелген къонакълар булан 
сурат чыгъармагъа гьар 
яшгъа да имканлыкъ бе-
рилген.

Эсгерилген фестиваль 
ДР-ни  Гьукуматыны,  би-
лим беривге ва  илмугъа, 
олай да  физкультурагъа 
ва  спортгъа къарайгъан 
министерликлерини,  би-
зин республиканы фут-
бол федерациясыны  якъ-
лаву булан юрюлген.

Бизин  республикада яшавгъа чыгъарылгъан 
«Футбол в школе» деген  проектни оьлчевюнде рос-
сияны футбол союзуну  вакиллери евгений Алдо-
нин, руслан Пименов, елена медведь, Борис нико-
норов  ва Алексей Гасилин охув ожакъларда билим 
алагъан уланлар ва къызлар учун «футболдан дарс» 
оьтгерген. 

Бизин республикада спортну къайсы  журасына 
да  тезден берли агьамият берилип геле. Тек бугюн-
леге ерли спортну къышлыкъ, демек,  тогъатартыв-
лар къарны ва бузну уьстюнде юрюлеген журалары-
на тийишли тергев берилмегени гьакъда  айтмагъа 
бажарыла. Шогъар да къарамайлы, буссагьатгъы 
вакътиде Австрияда яшайгъан бизин якълы агъа-
ини магьамматсалам ва Гьажимурат Гьажиевлер 
гьар къайсы ярышда да хоккей оюнда оьзлер къур-
шалгъан командагъа пайда, хайыр гелтирип, мекен-
ли  уьстюнлюклеге етишип геле. 

Чемпионатдан – 
дёрт 
медаль

Иса Зубайырович оьр катего-
риялы муаллим, Россия Федера-
цияны билим беривню гьюрметли 
къуллукъчусу. Уьйленген, агьлю-
сю Галина педагогика институт-
ну битдирген сонг Тёбен Жюнгю-
тей школада орус тил ва адабият 
дарсланы юрютюп тургъан. Гьали 
пенсияда. Бир уланны ва къызны 
тарбия-билим берип оьсдюрген-
лер. Оланы да 7 авлети бар.

Алдагъы гюнлерде Тёбен Жюн-
гютей юртда Иса Зубайырович 
булан ёлугъуп ол 53 йылны боюн-
да юрютюп турагъан касбусуну 
гьакъын да лакъыр этме чола та-
булду.

- Иса Зубайырович, охувчу яш-
ланы асгер-патриот ругьда тар-
биялавгъа байлавлу «Зарница» 
деген Бютюнроссия оюнланы му-
ниципал тирети 20-нчы апрелде 
бу гезик де сизин Тёбен Жюнгю-
тей школада оьтгерилди. Шону 
себебин нечик англатма боласыз?

- Билемисен, мен деп айтагъа-
ным тюгюл. Тек охувчу яшланы 
физкультура, спорт булан маш-
гъул болуву, оланы асгерде къул-
лукъ этме гьазирлев, патриот 
ругьда тарбиялав гьаракат бизин 
школада бир къадар ёрукълу ва 
низамлы кюйде юрюлегенин эс-
герер эдим. «Зарница» оюнларда 
ортакъчылыкъ этеген охувчула-
ны физкультура, спорт якъдан 

яхшы гьазирлиги болмакъдан 
къайры да, яхшы низамы, англа-
ву-билимлери, оьзлени не тюрлю 
шартларда да тюз тутуп, сакълап, 
юрютюп билегенлиги чарлангъан 
гьалда болма тюше. Шо ягъын-
дан алгъанда бизин школаны 
оху вчулары эс герилген оюн ланы 
зона бёлюгюнден оьтюп, респу-
бликаны финал тиретинде де 
ортакъчылыкъ эте ва артдагъы 
он-он беш йылланы ичинде  2-нчи 
ва 3 -нчю ерлени алып, яхшы гьа-
зирлиги барын гёрсетелер. 

- охувчу яшлар булан ишлей 
туруп, оланы шолай уьстюн-
люклеге ес болар йимик тын-
дырыкълы кюйде гьазирлемек, 
тынч масъала тюгюлдюр?..

- Озокъда дагъы. О бир гюн-
люк яда жумалыкъ тарбия-би-
лим берив гьаракатны натижасы 
болуп болмай. Физкультура яда 
охувчуланы яшавда аманлыгъын 

сакълавгъа уьйретеген дарслар 
болсун, 4-нчю класлардан тутуп, 
гьариси булан къаныгъывлу кюй-
де иш юрютме тюше. Тарбиялав, 
низамны сакълав, гьар-тюрлю тар-
макълардан англавун-билимин 
оьсдюрюв, санларын тюз тутма, 

сакълама, юрюме, буйрукъланы 
кютме уьйретив бири-биринден 
айрылмагъан кюйде юрютюл-
ме герек. Гьар яшны айрыча тюз 
токътама, онггъа-солгъа бурулма, 
абатын тюз басма, тапшурувну 
тюз англап кютеген этме онча че-
тим болмаса да, олар командагъа 
къуршалгъанда бары кемчиликле-
ри мунаман деп гёрюнюп къала. 

Шону учун яшланы асгер къул-
лукъ булан байлавлу оюнлагъа 
йыллар булан арымай-талмай 
гьазирлемеге борчлубуз. Гьарака-
тыбызгъа гёре бизин школабызны 
охувчулары къолда этип турагъан 
натижалар да яман тюгюл.

- Иса Зубайырович, мен би-
леген кюйде, охувчу яшланы 
асгер-спорт оюнларда ортакъ-
чылыкъ этивю янгыз айры-айры 
да, команда булан юрюп, чабып, 
атылып, яралылагъа тюз кёмек 
этип болмакъ булан да битмей. 
оланы асгерчилени аслу савуту 
- автоматны белгиленген заман-
ны ичинде чечип-жыйып уьй-
ретмеге де тюше. Шо ягъындан 
не айтма боласыз?

- Тюзю, охув ожакълардан 
асгерге гьазирлев дарс (военное 
дело) тайдырылгъанлы, асгер 
савутлагъа уьйретив де токътал-
гъан эди. Автоматны яшлагъа гёр-
сетип, таныш этип, чечме-жыйма 
уьйретмек учун гьар тюрлю ёл-
лар, амаллар излей къала турдукъ. 
Бир нече йылланы узагъын да 
чабып айлангъанымны яхшылы-
гъындан магъа  школада бизин 
яшланы уьйретмеге бир автомат 
алма имканлыкъ болду. 

Тюзюн айтса, оьсюп гелеген 
яш наслуланы яшавда болма 
имканлы гьар тюрлю къувунлу 
шартлагъа алданокъ гьазирле-
мекни кёп уллу ва терен маъна-
сы бар. Артдагъы вакътилерде 
дюньяда болуп турагъан къыста-
вуллукъ, дав гьаракатлар, табии 
балагьлар шогъар нече де арив 
шагьатлыкъ эте.

Шо ишге, гьаракатгъа яшавум-
ну башында танглагъан касбумну 
яхшылыгъындан, аз-кёп буса да 
мени де къошумум барына рази 
кюйде къаламан.

Казим КАзИмОВ.
СУРАТДА: Иса АмАНАТОВ .

Не ишни де кютме гьазир 
оьрю м яш бара-бара агъач уста-
ны касбусуна тюшюнген. Башлап 
ол Магьачкъалада 52 номерли 
машинлешдирилген колоннагъа 
агъач уста болуп тюше. Бир гьа-
вур ишлеген сонг ону «Дагэнер-
го» деген бирлешив чакъырып, 
касбусуна гёре ишге ала.

– Бу мен ишлеген къурумда кёп 
иш бола эди, – дей лакъырыбызны 
вакътисинде Жанав Умаханович. – 
Янгыз етишмей, кёмекчилер алып, 
оланы уьйретип ишлейген вакъти-
биз де болду. Пенсиягъа чыкъгъан 
сонг да олар мени гетме къоймай, 
етмиш йылыма ерли ишледим. 
Кепсиз болгъан сонг тайдым. 

Уьйде, абзарда устахана да эт-
ген эдим. Эшик-терезе эт деп геле-

генлер кёп бола эди. Янтайып ял 
алып турма тюшмеди, болагъан 
вакътимде халкъны къуллугъун 
кютюп юрюдюм. Жагьил вакъ-
тимде чи, янгы къошулагъан-
лагъа диванлар этип бере эдим. 
Шо вакъти тюкенлерде диванлар 
тапма бек къыйын эди, йыллар 
булан гезикге язылып ала эдилер, 
– деп эсге ала тамаза.

– Бизин агьлюде беш авлет бар 
эдик, – дей Жанав агъавну уллу 
къызы Жажа.–Гьали эки къызар-
даш къалгъанбыз. Уланкъардаш-
ларым бири хатабалагь болуп 
гечинди, экиси авруп гечинди. 
Атабыз да, биз де олагъа бек къый-
налдыкъ. Тек нетерсен, Аллагьны 
къадарына амал ёкъ.

– Атабыз бек сабур, саламат 

адам, – дей мени булангъы лакъыр-
да гиччи къызы Умгьаният. – Беш 
керен гьажгъа барып гелди, бек 
динге берилген. Даим рагьмулу 
ишлер этейим деп тура. Пластик 
терезелер арагъа чыкъгъанда, 
юртубуздагъы межитни эшик-те-
резесин оьзюню акъчасына алып 

салды. Юртгъа баргъанда эшитсек 
тюгюл, биз билме де билмей эдик. 
Мундагъы, юртлардагъы межит-
леге Къуранны салып охуйгъан 
алатлар, аякъ гийим гиегенде 
къоллайгъан къашыкълар, намаз 
жувунагъанда олтурма гиччи 
шанжаллар,  гьар тюрлю тарыкъ-
герекни этип йиберип тура. «Жа-
нав этген», – деп межитлерде 
къолланагъан кёп алатлар бар. 
Бир де бош турмай эди. Гьали, сав-
лугъу бираз осал болгъанда, уьйде. 
Чагъы да бар чы дагъы, 96 йыл, не-
чакъы айтса да, шайлы оьмюр…

Тамаза булан савболлаша ту-
руп ону ачыкъ тавушуна, иржайы-
вуна, жагь турушуна сукъландым 
ва огъар савлукъ да ёрап чыкъ-
дым. Сав яшавунда халкъны къул-
лугъун кютюп, рагьмулу ишлени 
юрютюп, динге берилип тургъан 
Жанав агъав Тенгирибиз берген 
булай оьмюрню бошуна йиберме-
генине  сююнмей болмайсан.

Я. БИЙДУЛЛАЕВ.
СУРАТДА: Жанав ШАПИЕВ.

Рагьмулукъгъа берилген тамаза
Жанав Шапиев Къарабудагъгент районну Гьели юртунда 

1928-нчи йыл тувгъан. Гиччиден ата-анасыз къалып, етимликни 
къыйынлыкъларын да сезген. уллу Ватан даву башлангъанда 
ол, 12 йыл битген яш, колхозну авлакъларында гьар тюрлю иш-
лерде загьмат тёкген, къытлыкъны, ачлыкъны зарын да чекген. 
Анжиде турагъан къардашлары ону гьалын билген ва оьзлени 
янына алып сакълагъан.

Тарбиялав ишни устасы
мен оьзюн иш уьстде ёлугъа туруп алдан берли таныйгъан 

Иса Зубайырович Аманатов  1954-нчю йыл  Тёбен Жюнгютей юрт-
дагъы колхозда тракторист болуп ишлейген Зубайырны ва овощ-
чу Балаханымны кёп яшлы агьлюсюнде тувгъан. Юрт школада 8 
класны тамамлагъан сонг ол Буйнакскидеги педагогика учили-
щени физкультура бёлюгюнде 3 йыл охуп, муаллимни касбусуна 
ес бола. 1972-нчи йыл ата юртундагъы школада физкультурадан 
дарслар юрютмеге башлай. 1978-нчи йыл гёнгюллю кюйде язы-
лып асгерде къуллукъ этме бара ва Челябинск шагьарда сержант-
ланы школасын тамамлай. Эки йылы гетгенде ата юртуна къайта 
ва кёп сююп танглагъан муаллим касбусун узата. 1983-нчю йыл-
ны башында  ол орджоникидзе шагьарда офицерлени 3 айлыкъ 
курсларын охуп  битдире.

... оьсюп гелеген яш наслуланы яшавда болма 
имканлы гьар тюрлю къувунлу шартлагъа 
алданокъ гьазирлемекни кёп уллу ва терен 
маънасы бар. Артдагъы вакътилерде дюньяда 
болуп турагъан къыставуллукъ, дав гьара-
катлар, табии балагьлар шогъар нече де арив 
шагьатлыкъ эте.

Апрель айны 23-нде по-
лицейскийлер 30 йыллыкъ 
ерли адамны тутгъанлар. 
Ол гьар тюрлю макюрчю-
люк къайдалар булан сакъ-
ат къызъяшны квартирин 
оьзюню атына яздыртып, 5 
миллион манатгъа сатгъан 
ва акъчаны оьз пайдасына 
къоллагъан деп айыплана.

* * *
Апрель айны 23-нде Буй-

накск шагьар судда эки 
жагьил адамны уголовный 
ишлерине къаралгъан. 
Олар гетген йылны декабр 
айыны 24-нде шагьарны 
лап уллу майданында 
байрамгъа  салынгъан ёл-
каны яллатма къарагъан 
болгъан. Суд экевюн де 
шарт булан 1,6 йылгъа эр-
кинликден магьрюм этмек 
деген къарар чыгъаргъан.

* * * 
Апрель айны 23-нде Сер-

гокъала районну Мургук 
деген юртунда 50 йыл-
лыкъ ерли адам эсирген 
кююнде агъасына гелип, 
ону булан эришмеге баш-
лагъан. Уллусу чыдап 
болмай, гиччисине би-
чакъ уруп яралагъан. Ол 

азарханагъа тюшген. Ах-
тарывлар узатылып тура.

* * *
Апрель айны 22-нде 

Янгы Хушет посёлокдагъы 
онгача уьйлени бирисинде 
газ атылгъан. Натижада эр-
къатын яралангъан ва азар-
ханагъа етишдирилген.

* * *
Апрель айны 21-нде 

«Буйнакск-Къызылюрт» 
ёлну 27-нчи чакъырымын-
да  «ГАЗ» маркалы машин-
ни 30 йыллыкъ гьайдав-
чусу, ёл низамны бузуп 
къаршы гелеген «КамАЗ-
гъа» бетге-бет урунгъан.  
Енгил машинни гьайдав-
чусу гечге таба Буйнакск 
шагьар азарханада оьлген.

Оьтген гюнлени гёзден 
гечиргенде республикада 
1-нчи апрелден тутуп, 14-
нчю апрелге ерли гюнлер 
лап къоркъунчлу болуп 
токътагъан. 73 ёл хатаба-
лагьда 15 адам оьлген, ола-
ны 3-вю яшлар, 125 адам 
яралангъан, яралангъанла-
ны арасында да 21 яш бар.

* * *
Россияны Ахтарыв 

комитетини Дагъыстан 
ахтарыв управлениеси 
Цунта районну Хутрах 
юртунда болгъан къайгъ-
ылы агьвалатгъа байлавлу 
уголовный иш ачгъан. Ул-
лулар тергевсюз къойгъан 
«УАЗ-ны» ичине 5–6 йыл-
лар болагъан къызъяшлар 
гирип, ойнамагъа баш-
лагъан. Машин бирден 
оьзлюгюнден тербенип 
гетип, тик ерде къакъагъа 
тюшген. Гиччипавланы 
бириси шо ерде оьлген. 
Ону къурдашларына 
гьали врачлар болагъан 
кёмегин этмеге къарай.

* * * 
Полицейскийлер Къа-

ягент районда турагъ-
ан 27 йыллыкъ жагьил 
адамны тутгъанлар. Ол 
Первомайскоедеги ва 
К ъ а р а н а й а в у л д а г ъ ы 
фермалардан 160 минг 
манатгъа токътай гъан 6 
къойну урлап, Магьач-
къаладагъы базарда 
сатгъан деп айыплана.

Бетни гьазирлеген Алав АЛИЕВ.
 Интернетден алынгъан сурат.

алав алиев

Белгили кюйде, шо гюн  
постдагъы полицейскийлер  
«Кавказ»  федерал ёлдан 
низамны бузуп, оьзге транс-
портгъа къоркъунчлукъ 
тувдуруп, бек чалт гелеген 
«Юкон» маркалы машин-
ни эс этген. Инспекторлар 
машинни токътатгъанда  
гьайдавчусу документле-
рин  гёрсетмеге сюймеген, 
оьзюн бек ачувлу, эдепсиз 
кюйде тута болгъан ва къа-
чып къутулмагъа къарагъ-
ан. Полицейскийлеге гюч-
ню къолламагъа тюшген, шо 
заманда да эсирген болгъан 
деп ёралагъан гьайдавчу 
инспекторлагъа бир нече 
керен урмагъа кюй тапгъан. 

Управлениеде билдире-
гени йимик, тергевлерден 
сонг,  материаллар Росси-
яны Ахтарыв комитетине 
бакъдырылажакъ. 

Бу агьвалат бары да фе-
дерал маълумат къурал-
ланы тергевюн тартгъан. 
Себеби – низамсыз гьайдав-
чу  генерал-майор, МЧС-ни 
Мычы гъыш Республика-
дагъы управлениесини баш-
чысы Алихан Цакаев болуп 
чыкъгъан.  Ол формасыз ва 
документсиз, гишини маши-
нине де минип, къаттыгюн 
Дагъыстанда не эте болгъан 
деген аслу соравгъа гьали де 
жавап ёкъ.

Озокъда, Рамзан Къа-

дыровну  къарсалавлу сес-
ленивлерин де  узакъ къа-
равуллама тюшмеген. Ол 
Дагъыстанны ёлбашчыла-
рына этген чакъырывунда   
апрель айны 14-нде шо пост-
да болгъан полицейский-
лени къуллугъундан къу-
валап чангын чыгъармагъа 
герек деп язгъан.

 Дагъыстанны Башчы-
сы Сергей Меликов огъар  
сабур кюйде:  «Бизин ре-
спубликалар учун лап 
къыйынлы мюгьлетлер-
де, Россиягъа халкъара 
террорчу къурумланы 
янындан къоркъунч лукъ 
тувулунгъанда,  полицей-
скийлерибиз  Ватанын, уллу 
уьлкебизни бирлигин  къоч-
чакъ кюйде къору гъан, якъ-
лагъан эди. Кёбюсю шону 
учун  жанларын да берди. 
Полицейскийлени бугюн-
гю наслусу да законлагъа 
аркъа таяп, жамиятны, 

элни пайдасына къуллукъ 
этелер. Озокъда, болгъан 
агьвалатгъа тийишли, адил-
ли къыймат берилежегине 
шекленмеймен ва шо бизин 
халкъланы заманлар булан 
сынала гелген  дос, къар-
даш аралыкъларына бир де 
пуршав этмежегине инана-
ман», – деп жавап берген.

Бизин маълумат: Цака-
ев Алихан 1976-нчы йылда 
Новогрозненский деген 
юртда тувгъан. Эки оьр би-
лими бар. Аманлыкъны къо-
руйгъан къурумлардагъы 

чалышывун ротаны коман-
диринден башлагъан.  Сонг 
республиканы ич ишлер ми-
нистерлигини гьар тюрлю 
жаваплы къуллукъларында 
ишлеген. 2021-нчи йылдан 
тутуп, МЧС-ни Мычыгъыш 
Республикадагъы управ-
лениесине башчылыкъ эте. 
Ватаныны алдындагъы 
къуллукълары учун Къоч-
чакълыкъны дёрт ордени, 
«Жамият низамны къорув-
дагъы къуллукълары учун» 
ва «Игитлиги учун» деген 
медаллар булан савгъат-
лангъан. 9 яшны атасы.

Дазуда болгъан агьвалат
россияны Ич ишлер министерлигини Темиркъазыкъ 

Кавказ федерал округдагъы управлениеси дагъыстан 
ва мычыгъыш хоншу республикаланы дазусунда ер-
лешген «Герзель кёпюр» постда болгъан агьвалатгъа 
байлавлу тергевлер оьтгерген.

Россияны дав майданларда гюч, савут 
булан утуп, енгип болмажагъын яхшы анг-
лайгъан Америка ва ону шыртына бийийген 
Гюнбатыш Европа  бизин уьлкебизни  ичин-
ден тозмакъны уллу гьайындалар. Намарт 
муратларына етишмек учун инг алдын 
миллетлерибизни арасында разисизликле-
ни тувдурма, къаршы турувлагъа  талпын-
дырма, пелекет салмагъа белсенгенлер. Шо 
терс гьаракатында не йимик къайдалар, 
кимлер къолланагъанын хас къурумлары-
быз мекенли  биледир.

Амма  бир-бир федерал теле ва радиока-
налларыбызны берилишлерине къарагъан-
да ва  тынглагъанда  милли масъалаланы 
оьрчюкдюрмек  учун бизге дагъы «душ-
манлар да» тарыкъ тюгюлдюр деген ойгъа 
гелесен. Олар кимлени тирменине сув тёге 
экен? Сюйсенг де, сюймесенг де,  шо сорав 
оьзлюгюнден арагъа чыгъа.

Апрель айны 17-нде  Россияда законсуз 
кюйде турагъан азербайжанлы  Москваны 
Люблино районунда ерли орус яшны оьл-
тюргенини хабарын къайсыгъыз да эшит-
генсиздир. Шону айланасында федерал 
журналистлер гётерген къувун адамны лап 
инче гьислерин хозгъайгъан  къувун йимик 
чалына эди. Мисал учун, «Комсомольская 
правда» деген радиоканалгъа тынглайман. 
Мухбир болгъан агьвалатны гьакъында 
айта туруп тарлана, тавушу къартыллай, 
гьалигине йылап да йибережек деп  эсин-
ге геле. Ол шолай кимге талчыгъагъанын 
англама къыйын тюгюлдюр. Берилишден 
сонг,  каналны атына гелеген минглер бу-
лангъы сесленивлер журналистни къасты, 
гьаракаты бошуна гетмегенин гертилей.  
Миллетчиликни оьртенин къабуздурма 
къыйын тюгюлдюр, тек шону ахыры не бу-
лан битегенине кёп керен шагьат болгъан-
быз. Аллагь да гёрсетмесин! Къайсы мил-
летни арасында да элбузарлар бар. Тек шо 
бютюн халкъгъа айып салмагъа, ону къара 
тюслеге боямагъа ихтияр бермей.

 «Новое дело» деген дагъыстанлы газетни 
Телеграм каналы Интернетде ерлешдирген 
видеороликде  темиркъазыкъ тахшагьарны 
школаларыны бирисинде эки 15 йыллыкъ 
уланлар оьзлер булан бир класда охуй гъан 
къызъяшны токъалайлар. Урагъанда да, 
гючюн-къуватын къызгъанмайлар. Олар 
къычырагъан миллетчи чакъырывланы  эс-
герме де сюймейсен. Муаллими буса ариде 
токътап  къарап тура, оьзге яшлар да ол-
тургъан ерлеринден турма алгъасамайлар, 
гьатта бирлери леззет алагъандай,  къолуну 
баш бармагъын оьрге чюелер. Шо нени анг-
латагъанын арабызда билмейгенлер ёкъ-
дур. Видеоролик бек гёнгюмню бузду.

Башлап шо зараллангъан къызъяш 
дагъыс танлы деген маълумат яйылды. Гьат-
та республикада ватандашланы ихтиярла-
рын якълайгъан вакил  Жамал Алиевге ва 
Украинадагъы хас асгер гьаракатда ортакъ-
чылыкъ этеген дагъыстанлы офицерлеге 
сесленме тюшдю. Тек сонг къызъяшны ата-
анасы тажикли экени токъташдырылды.

 Оьсюп гелеген яш наслу ялгъан «ваъза-
чыланы» таъсирине тез тюше. Эгер де,  биз 
уьлкебизде милли  парахатлыкъ болгъанны 
сюе бусакъ, инг алдын оьз уьюбюзню ичин-
де «тазалыкъ» болдурмагъа герекбиз.

Кимлени 
тирменине 
сув тёге?

–  Шарап! Анангны гюр-
гюрлеринден бир 

семизин гелтирсенг, машинимни 
сагъа сав гюн гьайдамагъа бере-
мен,—деди огъар шофёр Мурза.

–  Багь?!—деп Шарап, гьаман-
да йимик, авзун ачып гёзлерин 
липиллетди. Сонг яманокъ ал-
гъасап, уьюне элтеген орамгъа 
тюз болду.

Шарапны яшавуну кёбюсю за-
маны шофёрлар, трактористлер 
булан гете. Шо саялы бир-эки 
йылны ичинде ол къайсы машин-
ни де, тюрлю-тюрлю маркалы 
тракторланы да гьайдама уьй-
ренди. Ишден ялкъгъан шофёр-
лар, механизаторлар оьзлени 
техникасын Шарапгъа гьайдама 
бере. Сонг буса ону анасы, 500 
манат акъча харжлап, Шарапгъа 
«Белорусь» маркалы тракторну 
гьайдама документ алды.

Шарап бригадир тапшургъан 
ишден баш чы къачырмай, амма 
кёбюсю иш гюнлени ахырын 
 оьзюне ошашлылар булан бир-
че ичкиге айландыра. Бара-бара 
Шарап ички саялы «Белорусну» 
къайсы якъгъа да гьайдайгъан 
болду. Колхозну председатели 
бир нече керен буваргъан сонг, 
оьзюню сёзлери Шарапгъа кар 
этмейгенни гёргенде, «Белорус-
ну» алып, гаражгъа салдырды. 
Шарапны буса, такъсыр гьисапда 
къызланы звеносуна ишге къош-
ду. 

Шарапны хасиятын яхшы 
билеген къызлар биринчи гюн-
ден башлап ону оьзлер сюеген 
къайдада чап-чуп ишлеге къол-
ладылар. Шарапны иш гюню 
къызлагъа чечек байламлар жыя 
туруп гетеген гезиклер де болду. 
Гьатта бир гезик Шарап къызла-
ны гезик булан оьзюню аркъа-
сына гётерип, оьзенни биревю 
ягъына чыгъаргъан. Бу хабарны 
эшитген сонг, анасы Ажетей баш-
лап Шарапгъа къайнашгъан.

—  Юк ташыйгъан эшек тюгюл-
сен чи, къызланы гётерип айлан-
ма!—деп къычыргъан. Анасына 
Шарап, иржайывун сама бузмай.

—  Тилеген сонг не этер эдинг 
дагъы, къызланы оьзенни ари 
ягъында къояйымы?—деп, оьзю 
этген ишин якълагъан.

Шарапгъа гьеч зат англатып 
болмагъанда, Ажетей колхоз-
ну председателини ягъына ал-
гъасагъан. Тилеген, ялбаргъан, 
йылагъан, ахыр да «Белорусну» 
алып, къайтара уланы Шарапгъа 
тапшургъан. «Белорусь» къолуна 
тюшгенге Шарап сююнген. Ша-
рапдан да бек ичкичи ёлдашлары 

сююнгенлер ва шо гюн «Белорус-
ну» «жувгъанлар».

Йигирма беш йыллыкъ Ша-
рапны юрюшю, къарт гишини-
кидей, аста, бир замангъы яшыл 
гёзлерини тюсю ичкини агъусу-
ну гючюнден алышынгъан, къал-
къан салгъандай гёрюне. Бирлер 
огъар «Шарап» деп атын айтмай, 
«Шарайып» дейлер. Оьзгелер 
буса, ону чабанлыгъы саялы 
«Сюйретме» деп ат такъгъан. Ша-
рап тюгюл, «баламут» дейгенлер 
де бар. Шарапны уьйлендирме, 
баласыны баласын гёрме гьаси-
рет анасы Ажетей не этегенни 
билмей талчыгъа.

Гюнлени бир гюнюнде, ге-
зикли ичкиден сонг, Шарап 

экинчи гече уьйге къайта. Эрте-
нинде буса Шарапны «Белорусу» 
тас болгъан деген хабар савлай 
юртгъа яйыла. Бригадир ва ону 
кёмекчилери «Белорусну» сав 
гюн излеген, тек табып болмагъ-
ан. Шарап булан бирче ичгенлер 
сес бермек чи къайда, уьйлерин-
де пысып токътагъанлар.

Колхозну председатели Ша-
рапны артындан къаравулчу 
Къагьруманны йибере. Муна 
Шарап  председателни    алдын-
да    токътагъан. Ол башын сол 
якъгъа буруп, оьзюню инбашына 
къарагъан. Сыдырылгъан бурну-
ну къотурлары гьали де къатып 
битмеген.

—  Къайда тракторунг?—деп 
сорай председатель.

—  Шарап, «Белорусунг» къай-
да?!

—  Билмеймен,—деп, Шарап 
инбашларын къыса. Шу арада 
къаравулчу Къагьруман ишни 
чалтлашдырма сююп, Шарапгъа 
бир-эки сорав бермеге председа-
телден изну алып белсене.

—  Шарап, гьалиден уьч 
гюн алда сен ким булан ичген 
эдинг?—деп Къагьруман эрету-
ра, огъар ювукъ геле ва бетине 
тиклене.

—  Зайырхан да, Ражап да бу-
лан,— дей астаракъ Шарап.

—  Нече шишаны тайдырды-
гъыз?

—  Акълардан — бирни, къы-
зыллардан — дёртню.

—  Беш шиша загьру азлыкъ 

этдими?—Шо саялы къызыллар-
дан еттини дагъы да алгъансыз.

Шарап оьзюню алдында токъ-
тагъан Къагьрумангъа къысгъа 
къарав ташлап, чалт-чалт алдына 
тикленди.

—  Сёйле, Шарап!
—  Сагъа ким айтды?—деп, 

Шарап башын дагъы да бир ян-
гъа бурду.

—  Болду айтгъанлар,—деп, 
Къагьруман еринде олтурду.

—  Сонг «Белорусну» къайсы-
лай къуваладынг?—деп, предсе-
датель де язывун къоюп, Шарап-
гъа бакъды.

—  Сонг «Белорусну» Къакъа-
шурагъа гьайдагъан,– деп башла-
ды Къагьруман. – Къакъашурада 
ичме зат тюшмегенде, Гьелиге 
чапгъан. Гьелиден – Паравулгъа. 
Ахырда Дёргелиге чыгъа. Болду-
му шолай?

—  Сагъа ким айтды? —деди 
дагъы да Шарап.

—  Дёргелиде буса Шарап 
уллу янгургъа тюше,—деп Къагь-
руман сёзюн узатды. — Алгъан 
чагъырларындан бирин де тай-
дырып, сув ярав этмек учун 
«Белорусдан» тюше. Сонг, къай-
тып минип болмай, аякъ уьстде 
токътама да гючю етмей, ёл ягъа-
дагъы тел багъананы къучакъ-
лай. Ахырда биревлер «Белорус-
гъа» минме кёмек эте.

—  Ким айтды?—деп къычыр-

ды Шарап.
—  Болдуму шолай яда болма-

дымы?
—  Эсимде ёкъ.
—  Эсинг болмагъан, озокъда.
—  Бираз эс гелген сонг, «Бе-

лорусгъа» минип оьзенден 
чыкъгъанда, ташгъынны кёбюне 
трактор сёнюп къала. Сени гьа-
лынгны гёрген къадарлы экев кё-
меклешип юртгъа алып геле.

—  «Белорусум» къайда 
дагъы?—деп сорады Шарап 
Къагьрумангъа.

—  Ону сен билме герек 
эдинг,—деп, председатель тере-
зеге ювукъ бола.

Къырдан «Белорусну» оькюре-
ген авазы геле.

—  «Белорусунг» она гелди,—
деп, Къагьруман терезеге багъып 
къолун узатды.

Шарап къарама алгъаса-
ды. Шарапны хоншу-

сунда яшайгъан Къагьруманны 
инисини еттинчи классгъа ба-
рагъан уланы «Белорусну» гьай-
дап гелген экен. Шарап, хавгъа 
батгъан «Белорусун» гёрюп, 
табулгъан саялы бек сююне. 
Ювукъ барып, дёрт де янындан 
айланды. Тек ону «Белорусдан» 
айырып, соравну узатмакъ учун 
конторгъа гелтирдилер.

—  Бир тас болгъан «малынг» 
табулду,—деди председатель.—
Энни оьзге, багьалы «малынгны» 
тапмагъа герек.

—  Не багьалы мал? — деп, Ша-
рап гёзлерин липиллетди.

—  Шо саялы суд этме герек 
сагъа! —деп къошду Къагьруман.

—  Лап да багьалы мал — наму-
сунг! Сен намусунгну тас этген-
сен! —деди председатель. — Шо 
саялы такъсырланма герексен!

Магьамматбек Османов Къарабудагъгент районну Къакъашура юртунда 1934-нчю 
йыл тувгъан. Ата юртунда орта школаны битдирген сонг Магьачкъалада ДГУ-ну фило-
логия факультетин битдирип, юртунда муаллим, школаны директору болуп хыйлы 
йыллар ишлеген.

Яратывчулукъ ёлун ол шиърулар, къужурлу масаллар яза туруп башлай. «Дослукъ» 
альманахда, «Ленин ёлу» газетде, Москвада «Крокодил» журналда, «Литературная Рос-
сия» газетде сатиралы шиърулары ва къысгъа хабарлары чыгъып турду. Ол яратывчу-
лукъ къысматын журналистика булан да байлай. «Ёлдаш» газетни хас мухбири болуп 
хыйлы йыллар ишледи. Юртлу загьматчыланы гьакъында кёп очерклер, макъалалар 
язып охувчулагъа белгили болду. 

Проза асарлар, хабарлар ва повестлер язып, айрыча китаплар чыгъаргъан. Ону би-
ринчи китабы 1964-нчю йылда чыкъгъан. Орус тилде дёрт проза китабы чыкъгъан. Тув-
гъанлы токъсан йыл битегенине байлавлу болуп ону новелласын ва къанна хабарларын 
охувчуланы тергевюне беребиз.

Я. БИЙДУЛЛАЕВ.

Магьамматбек Османовгъа – 90 йыл

(Новелла)
«Сюйретме»

Юртдагъылар Масар агъавгъа  «Очарны орта багъанасы», деп айта-
лар. Шону себеби де бар. Ким не сорав берсе де, Масар агъав жавап 
берме бажара. Ону маслагьат этме де, масхара этме де усталыгъы бар. 
Къатыны булан кёп давлайгъан Музапир Масар агъавгъа:

–Къатынынг булан бирче яшайгъаныгъыз нече йыл бола?– деп 
сорай.

–Элли эки йыл бола,– деп жавап бере ол.
–Къайсыгъызны айыплары гъыз кёп болгъан экен шо йылланы 

ичинде?
–Элли эки йылны ичинде мени къатынымны бир айыбы да болма-

гъан. Бары да айыплар мени бойнумда,–деген Масар агъав.

–Масар агъав, къатынынг булан бир де давламай турмакъ учун не 
этме герек?–деп сорай Солтахан.

–Къатынынг булан бир де давламай турмакъ учун, сен къатынынг 
сёйлейген сёзлени эшитмей турма герексен. Къатынынг буса сен не 
зат булан машгъул экенни билмей турмагъа герек,–деп жавап берген 
Масар агъав.

«Очарны орта багъанасы»

Эр-къатын

уьстюнлюкню 80 йыллыгъына 
– 80 ветеранны гьакъында

Али Гапуров  1913-нчю йылда 
Эрпелиде тувгъан. Ол асгер къул-
лугъун кютеген заманда Уллу 
Ватан дав башлана. Шо гюн Али 
къуллукъ этеген асгер бёлюк яй-
лыкъ лагерлерде болгъан. Дав 
башлангъан деген хабар етишген-
докъ, буланы вагонлагъа да мин-
дирип, дазу бойгъа йибере. Ерине 
етишип битгенче, поезд самолёт-
лардан таба атышывгъа тутула. 
Кёп адам оьле, сав къалгъанлары 
да аралагъан немислер булан дав 
этелер. Патронлары битгенче 300 
солдат атышыв юрюте, тек ахыр-
да сав къалгъанлар барысы да 
есир этиле. 

Бир нече гюн есир этилинген 
совет асгерлени тегенек тел булан 
бегетилген ерде сакълайлар. Сонг 
вагонлагъа да миндирип, гюнба-
тышгъа йибере. Ер-ерде токътай 
туруп, ёлда кёп гюн къалалар. Бир 
гезик поезд партизанлар атылтып 
бузулгъан ерге гелелер. Вагон-
лардагъы есирлени тюшюрюп, 
шо ерни ярашдырма салалар. Шо 
вакътиде партизанлар немислеге 
къаршы атышыв эте ва есирлени 
къутгъара. Али ёлдашлары булан 
Къырымдагъы партизанлагъа къо-
шула ва пулемётчу болуп дав эте. 

Али Гапуовну янгы асгер бё-
люкге чыгъара. Ол Къырымны 
немислерден азат этгенде, 1-нчи 
Белорусс фронтну 691-нчи аты-
шывчу полкуна танклагъа къар-
шы урагъан тюбекни атышывчу-
су болуп бегетиле.  Аз заманны 
ичинде Али оьзюне тапшурул-
гъан танклагъа къаршы урагъан 
тюбекни сынавлу къоллама уьй-
рене ва танклар булан бирге пу-
лемётлагъа, автомашинлеге уруп, 
оланы да дагъыта.

Белоруссияны немислени азат 
этип, бизин асгерлер Польшагъа 
чыгъа. Шондагъы ва Германия-
да юрюлген давларда   гёрсетген 
игитлигине Али Гапуров «Къоч-
чакълыгъы учун» деген медаль ва 
Макътавлукъну 3 даражалы орде-
ни булан савгъатлангъан. 

Орден береген савгъатлав 
кагъызында шулай сатырлар бар:

«Али Гапуров 1945-нчи йылны 
23-нчю январында Бланки деген 
шагьарны янындагъы давда къоч-
чакълыкъ гёрсетди. Ол оьзю 8 не-
мисни оьлтюрдю. 31-нчи январда 
Польцих деген шагьарны боюнда 
ол тобундан атышып, немислени 
топ ташыйгъан автомашинин ял-
латды ва 5 немисни къолгъа алды. 
Макътавлукъну 3 даражалы орде-
нине гёрсетилме тийишли».

Давдан сонггъу йылларда 
абур-сый къазанып, ол Буйнакск 
шагьарда экмек заводда ишлеп 
тургъан.

Басир Хамаматов да аз яшаса да, 
артындан унутулмас белги къоюп 
гетген. Ол  1924-нчю йыл Бабаюртда 
тувгъан. Школада охуп, толмагъан 
орта билим алгъан сонг, Магьач-
къаладагъы механиклер гьазирлей-
ген техникумгъа охума тюше. 

Уллу Ватан дав башлангъан сонг, 
шондагъы охувун бёлюп, юртгъа 
къайта. Башлап ол районну савлукъ 
сакълав бёлюгюнде инспектор, 
 сонгунда районну халкъ судунда 
судоисполнитель болуп ишлей. Ол 
агьлюде яшланы лап уллусу экенге 
гёре, сакъат атасына ва яшлагъа да 
къарама тюше. Тек ол давгъа барма 
сюе ва чагъы етишмесе де, гёнгюл-
лю кюйде давгъа гетме военкомат-
гъа арза бере. Арадан кёп де гетмей, 
1942-нчи йыл февраль айда ол ас-
герге чакъырыла.

Душман булан бетге-бет ябуш-
магъа талпынса да, ол тувра давгъа 
тюшмей, Бакюге офицерлер гьазир-
лейген курслагъа охума йибериле. 
Онда охуйгъан вакътисинде Басир-
ден ата-анасына бир нече кагъыз 
геле. Оланы бирисинде ол: «Бакюде 
биз гьар гече къаравул юрютебиз. 
Мунда да немислени агентлери ва 
оланы уьюрлери оьзлени намарт 
ишлерин оьтгерелер. Биз оланы ах-
тарабыз ва тутабыз. Бир гече шолай 
гёрсетген тюрлю пайдалы ишлерим 
саялы магъа Къызыл Юлдуз ордени 
берилди», – деп яза.

Бакюде алты ай охугъан сонг, 
лейтенант чинге ес болгъан Басир 
Хамаматов Кавказ учун юрюлеген 
урушлагъа 4-нчю атышывчу гвар-
диячы бригадада ротаны команди-
рини орнунбасары болуп дав эте. 
Кавказ учунгъу ябушувларда Те-
миркъазыкъ Осетияны тахшагьары 
Орджоникидзени ювугъундагъы 
Гизели юртну ягъында оьжетли 
къызгъын давлар юрюлген. Шо 
давларда совет воинлер гёрсетген 
игитликлени ва къоччакълыкъланы 
натижасында фашистлер оьз мурат-
ларына етишме болмагъанлар. 

Орджоникидзе учун юрюлген 
давларда кёп-кёп асгерчилер жан-
ларын къурбан этген, тек фашист-
лени алгъа гетме къоймагъан. Шо-
ланы арасында Басир Хамаматов да 
болгъан. Кавказны якъламакъ учун 
юрюлген давларда гёрсетген къоч-
чакъ ишлери саялы, оьлген сонг ол 
биринчилерден болуп «Кавказны 
якълагъаны учун» деген медаль бу-
лан савгъатлана. Медаль ону атасы-
на тапшурулгъан.

Б.Хамаматовну юртлулары 
унутмай. Бабаюртда ол яшагъан 
орамгъа ону аты да къоюлгъан. 
Ондан сонггъу наслулар ону атын 
уллу гьюрмет булан эсгерелер. 
Неге тюгюл де, Басир Хамаматов ва 
ону йимик миллионлар булангъы 
совет солдатлар дав йылларда гёр-
сетген игитлик гьалиги яшёрюмле-
ге уьлгю болуп токътай.

Татам Хизриев 1922-нчи йылда 
Буйнакск районну Тёбен Къаза-
ныш юртунда тувгъан.

Орта школаны битдиреген йыл 
дав башланып, ата юртдагъы «Къы-
зыл Октябр» деген колхозда учётчик 
болуп ишлеме башлай. Тек 1942-нчи 
йылны башында ону фронгъа ала. 
Татам Хизриев Моздок шагьарда 
Темиркъазыкъ Кавказ фронтну 316-
нчы атышывчу дивизиясыны 1073-
нчю полкунда топну командири 
болуп белгилене. Краснодар крайны 
немислерден азат этегенде къор-
къувну билмей ябуша. Хыйлы дав-
ларда ортакъчылыкъ эте. Шо вакъти 
огъар 20 йыллар бола болгъан.

Топну командири гьисапда ол 
1943-нчю йыл июль – октябр ай-
ларда айрыча къоччакълыкъ гёр-
сете. Ону Къызыл Юлдуз орденге 
гёрсетеген савгъатлав кагъызда 
булай сатырланы охуйбуз:

«Хизриев Татам Ильясович 
Краснодар крайны Анастасевьское 
станциясын алагъанда пушкадан 
уруп душманны 2 тобун яллатды. 
20-нчы июльда буса 1 дзотну ва 
душманны миномётун дагъытды. 
1 – 3-нчю октябрде Темрюк шагьар-
ны айланасындагъы давларда пуш-
касындан таба уьстюнде немислер 
булангъы 2 автомашинни, 1 дзотну, 
2 пулемётну яллатгъан. Шо игитли-
ги учун Т.Хизриев Къызыл Юлдуз 
орденге гёрсетиле».

1943-нчю йылны октябр айын-
да Таман ярыматавну душман-
лардан азат этмеклик учун юрю-
леген авур давланы вакътисинде 
Татам Хизриевни бутуна яра тие. 
Ону башлап Краснодар шагьар-
гъа, сонг Сочидеги асгер госпи-
тальгъа йибере. Шонда 6 ай ята. 
Докторлар 4 керен ярасына опе-
рация эте, тек сав этме болмай. Ол 
давдан экинчи группалы сакъат 
болуп къайта.

Татам Хизриев Къызыл Юлдуз, 
Ватан давну 1 ва 2 даражалы ор-
денлери ва онгъа ювукъ медаллар 
булан савгъатлангъан.  

Давдан къайтгъанда Тёбен Къа-
заныш юртда «Къызыл Октябр», 
сонг Орджоникидзени атындагъы 
колхозда учётчик, сонг бухгалтер, 
бухгалтер-экономист болуп загь-
мат ёлун давам эте. 

Тюрлю-тюрлю йылларда Та-
там Хизриев Буйнакск пассажир 
автопредприятиени, Буйнакск 
ПМК-ны, сонг Оьр Къазаныш-
дагъы «Уллусув» совхозну баш 
бухгалтери болуп чалыша. 1983-
нчю йылдан тутуп, Татам Хизри-
ев «Овцевод» деген хозяйствоара 
предприятиени баш бухгалтери 
этилип белгилене. 

Татам Ильясович   Хизриев 86 
йыл болагъанда 2008-нчи йылда 
гечинген. 

Агьмат Алиев 1917-нчи йылда 
Къандавуравул юртда тувгъан. 
Гиччиден билимге гьасирет улан 
1935-нчи йылда Магьачкъалада 
Дагъыстан пачалыкъ университе-
тини физика-математика бёлюгюне 
охума тюше. 1939-нчу йыл оьр охув 
ожакъны битдире ва Хасавюрт ша-
гьарда 1 номерли орта школада му-
аллим болуп ишлеме башлай. 

Уллу Ватан даву башлана. 
Агьмат Алиев де бирге ишлейген 
ёлдашлары да булан гёнгюллю 
кюйде фронтгъа гете. Асгерде оьр 
билими барлагъа тергев артыкъ 
бола, Агьматны да арасындан 
сайлап командирлер гьазирлей-
ген училищеге охума йибере. 
1942-нчи йыл Краснодар шагьар-
дагъы шо училищени битдирип, 
лейтенант чин де алып, Агьмат 
Алиев взводну командири бола. 
4-нчю Украина фронтну сыдыра-
ларында фашист елевчюлерден 
Чехословакияны, Румынияны, 
Польшаны азат этив давларда ор-
такъчылыкъ эте. 

Гёрсетген къоччакълыгъы 
учун ол Къызыл Юлдуз ва Ватан 
давну 1 даражалы орденлери ва 
кёп санавдагъы медаллар булан 
савгъатлана.

Польшаны немислерден азат 
этегенде авур яралана, тек кёп ят-
май къолай болуп чыгъа.

Давдан сонг ол Хасавюрт во-
енкоматда инспектор, Хасавюрт-
дагъы педагогика училищеде 
дарс берип, медучилищеде завуч 
болуп, Яхсай ва Солтанянгыюрт, 
Хасавюртдагъы 1, 3 ва 4 номер-
ли школаланы директору, Къы-
зылюрт райисполкомда ва кёп 
йыллар Хасавюрт шагьардагъы 
школаларда математика дарслар 
берип ишлей.  Агьмат Алиевни эл 
арада уллу абуру бар эди. 

Огъар Россияны билим бери-
вюню гьюрметли къуллукъчусу, 
Дагъыстанны ат къазангъан му-
аллими деген атлар да берилген.

Ол охутгъанлар сонггъу йыл-
ларда дюньягъа аты айтылгъан 
алимлер болгъан. Шоланы би-
рисин айтып къойсакъ да таман-
лыкъ этер: илмуланы доктору, 
Социалист Загьматны Игити, дю-
ньяны иерченин этген – Всеволод 
Егоров ону инг яхшы охувчула-
рыны бириси болгъан.

Агьмат Арсланалиевич татув-
лу агьлю къуруп 6 авлет де тарби-
ялагъан. Оланы да 13 авлети бар, 
олар да ата-ана болгъанлар.

Агьмат Арсланалиевич Алиев 
100 йылгъа ювукъ яшап, 2017-нчи 
йылда гечинди.

 Бетни гьазирлеген  
Гебек КъОНАКъБИЕВ.

Тиштайпаны къылыкъ-хасияты, адам-
лыкъ битими гьакъында сёз чыкъгъанда, 
мен ойлашагъан кюйде, гьар гезикде таза-
лыкъны гьакъында лакъыр юрютмек де 
гьакъыкъатгъа къыйышмай къалмай. неге 
тюгюл де, тиштайпаны гьакъылы-ою, юреги 
таза буса, ол айбат да , арив де бола. 

Шолай, бизин Хадижатны да  гьар  сёзюн-
де гертилик, этеген гьар ишинде оьзю йимик 
тазалыкъ, демек, аривлюк де гьис этиле эди.  
Мен ону  булан  оьзюм «Ёлдашны» мухбири 
гьисапда иш башлагъанча да кёп йыллар алъ-
якъда  Жаминат Керимованы уьюнде таныш 
болуп, ону таныгъан эдим. 

Чикдеси, ол Дагъыстан пачалыкъ педагогика 
университетни старший дарс беривчюсю болуп 
узакъ йылланы  боюнда ишлеп тургъан агьлю-
сю, физика-математика илмуланы кандидаты 
Изамутдин булан 1985-нчи йылда Магьачкъала 
шагьаргъа гёчюп гелгенден берли, бир де ара-
сын бёлмеген кюйде къумукъланы баш газетини 
редакциясында чалышып турду. Оьзю яшагъан 
йылланы авадан кёп пайын сююп танглагъан 
корректорну четим касбусун, менден гетсин, еси-
сине етмесин деп тюгюл, оьр даражада юрютдю. 

Шондан къайры да, бизин шаирлени ва 
язывчуланы къумукъ тилде чыгъарылагъан 
китапларын да ол корректор гьисапда охуй 
эди. «Сапар ёлдаш», олай да Дагъыстанны 
халкъ шаири Магьаммат Атабаев къумукъ 
тилге таржума этген «Къуран» да Хадижат 
охугъан сонг басмагъа берилген.

Ол белсенип ишлеп болагъанлыкъдан къай-
ры да, иш ёлдашларыны арасында ким булан да 
гьаллашып, гьакъыл гелишдирип бола эди. Бир 
де къопдурувсуз айтгъанда, Хадижатны сабур-
саламат сёйлеп бажарагъанлыгъы, адиллиги ва 
асиллиги, иш ёлдашларына абурлу янашыву, 
олай да шолагъа ошайгъан башгъа яхшы къы-
лыкълары, хасиятлары ону бирден-бир безей 
эди. Чинкдеси, иш ва уьй къуллукъланы да бир-
ни йимик бажарывлу кютген сонг да, ол гьар 
заманда да исбайылыгъын да сакълап биле эди.  

Хадижат, гертилей де, арабызда болгъур 
деген илиякълы, рагьмулу адам эди. Эди деп, 
гетген заманда язмагъа къол нече де сюймей.  
Ол арабызда ёкъгъа юреклер бугюнлерде де 
инанып да битмей. Тек нетерсен, Аллагьны 
къадарына къаршы чыгъып болагъан ёкъ. 
Хадижат къызардашыбыз, гюнагьларынгдан 
гечип, Аллагь рагьмат этсин! Жанынг женнет-
лени тёрюнде болсун!

Насрулла БАЙБОЛАТОВ,  
яшёрюмлени бёлюгюню редактору.

Гьар ерни яда бир коллективни арасын-
да шатлыкъ, жагьлыкъ гелтиреген, гьар 
заман кёмек къолун узатмагъа гьазир ту-
рагъан, чомарт,  ювукъ адамына йимик 
янашагъан, юзюнден иржайыв таймай-
гъан  адамлар бола. дагъыстан республи-
каны маданиятыны  ат къазангъан къул-
лукъчусу, бизин иш ёлдашыбыз,  «Ёлдаш» 
газетни  корректору  Хадижат Жанболато-
ва тап шолай адам эди. 

Гетген заманда ону гьакъында сёйлемеге 
нечакъы да къыйын.  Ол бугюн арабызда ёкъ 
экенлигине бирибиз де инанмагъа сюймей-
биз. Бир аз замангъа бир ерге сапаргъа гетген, 
узакъ заман  къалмай гележек деп эсибизге 
геле.    

Биз, иш ёлдашлары, ону хадирин сав 
заманында  билмегенибизни  ол яшавдан 
гетгендокъ дегенлей англадыкъ.  Янгыз 
ону касбу бажарывлугъу, этеген ишине  оь-
тесиз жаваплы янашагъанын эсгерсек де,   
корректор гьисапда  «Ёлдаш» газет учун 
ол этген  къошум таманлыкъ эте. Кёп йыл-
ланы уза гъында Хадижат Жанболатова 
онгарып, чыгъып тургъан «Ажайып дюнья» 
деген сагьифаны да охувчуларыбыз бу-
гюнлерде сагъынагъанына,  гёзлейгенине  
шеклик этмеймен. 

Ол гиччинев агьавалатлагъа да сююнюп бо-
лагъан,  оьзюню айланасындагъы адамлагъа  
гиччи яда уллу  сююнчлер савгъат этип бажа-
рагъан  ажайып адам эди.  Иш ёлдашларын бир 
заманда да тергевсюз къоймас эди. Бары да бай-
рамлагъа гьарибизге бир гиччи савгъат этеген-
лиги  адатгъа айлангъан эди. Ол  иш ёлдашла-
рына, ювукъ адамларына шо савгъатлар булан 
чомарт юрегини, гёнгюню бир гесегин савгъат 
этип, шондан оьзю де уллу леззет ала эди. 

Хадижат мени анамны чагъында буса да, 
янгыз иш ёлдашым тюгюл, магъа къурдаш 

да, сырдаш да, ювукъ адамым да дюр эди.  Ол 
бары да къурдашларыны гьайын этеген,  оьз-
гени къайгъысын оьзюнюки йимик гёреген 
ва кёмек этмеге алгъасайгъан адам эди.  Гьар 
ерде къурдашлары да кёп эди ва гьарисине 
тергев этмеге, ёлукъмагъа, гёнгюн алмагъа  
заман таба эди.   Огъар багъышлап шаир къур-
дашлары язгъан  бир-нече шиърулар  ва йыр-
лар да бар. 

Хадижат Жанболатова оьзюню яшавун ким 
де сукъланардай къурмагъа бажаргъан эди. Ол 
ишде йимик агьлюсюне де бирев  де сёз тап-
масдай гьайлы ва тергевлю олжа ва ана болду. 
Агьлюсю Изамутдин Жанболатов булан бирче  
яшларын:  Назираны, Макъсутдинни ва  Шиха-
лини  оьр даражада тарбиялады ва оьсдюрдю. 
Олар гьариси  яшавда оьзлени ерин тапгъан ва  
халкъгъа, жамиятгъа пайдалы къуллукъларда  
чалыша. Ол яшларыны  ва оланы яшларыны 
уьс тюнлюклери булан оьктем бола эди, олар-
дан сююнюп яшай эди. Яшлары да анасына 
оьтесиз бавурлу экени  гёрюне эди.

Хадижат гетген йыл язда ала-саладан,  
къаравулланмагъан кюйде арабыздан гетди. 
Жаны женнетде болсун! Бугюнлерде огъар, 
апрель айны 23-нде 70 йыл битежек эди. Тек 
огъар бирев де шо чагъына гелген тиштайпа 
деп айтмас эди. Гьар заман гёзел, исбайы ва жа-
гьил тура эди. Ону ич дюньясыны айбатлыгъы, 
тыш гёрюнюшю ва гёзеллиги бир-бирин толум-
лашдыра эди.  Ол аз яшаса да,  асил яшады. Дос-
къардашына, агьлюсюне, жамиятгъа бютюн 
оьмюрюн багъышлады.  Яшавда дагъы да яхшы 
ишлер этмеге гьасирет  эди. Гьар адамдан сонг 
эсделикге яхшы ишлери, юрегини ачыкълыгъы, 
рагьмусу къала. Ол яшавдан сююнюп билеген 
йимик, жагь ва жагьил кюйде гетди. Бизин эс-
делигибизде даим де шолай къалажакъ... 

Патимат БЕКЕЕВА, 
мухбир.

Яхшы ишлери, юрегини 
ачыкълыгъы, рагьмусу къалды

Къалам, иш къурдашыбыз Хадижат 
Жанболатова ала-саладан чакъсыз арадан 
гетди. Заманны бирев де токътатмагъа 
болмай, оьмюрлер гете. Яшав да бар кюйде 
турмай. Къалгъанлагъа буса чакъсыз тас 
этивлени гётермеге оьтесиз къыйын бола 
экен. Ахтарасан…

Жаны женнетде болгъур Хадижат ва уьягь-
люм Азинат булан бирче оьтген асруну 70-нчи 
йылларында Дагъыстан пачалыкъ универси-
тетни филология фаукультетини орус-дагъыс-
тан бёлюгюне охума тюшдю. Айтмагъа сю-
егеним, ишде йимик, шо заман охувда да ол 
студент къурдашларыбызны арасында бажа-
рывлугъун, билимли болмагъа гьасиретлигин 
уьлгю гьисапда гёрсетип, айрыча абурлу эди…

Оьр охув ожакъны тамамлагъан сонг да биз-
ге хыйлы йылланы узагъында анадаш газети-

бизге къуллукъ этмеге имканлыкъ болду. Шо 
йылларда да, къурдашлар къыйынлы гюн табу-
лар  деген кюйде, ол гишини къыйын-тынчын 
бёлмеге, кёмек этмеге нече де алгъасай эди…

«Ёлдашны» корректору гьисапда да тыш ва 
оьз авторларыбызны янгылышларын тутма, 
тюзелтмеге нече де уста эди. Шолайлыкъда, 
иш уьстюнде бир-бирибиз булан гьакълаша-
гьаллаша туруп дегенлей, гюнлер-гюнлеге, 
айлар-айлагъа, йыллар йыллагъа байланып, 
оьмюрлер гетди.

Гетгенге амал ёкъ. Бизге де къалгъан авлет-
лерине, авлетлерини авлетлерине савлукъ бу-
лан аманлыкъ ёрамакъ къала. Яхшылыкъ ерде 
ятмас. Къурдашларынгны арасында сени эс-
делигинг ярыкъ, яхшы ишлеринг унутулмай.

Къарамагьаммат КъАрАЕВ, 
экономика ва экология бёлюгюню редактору.

Яхшылыкъ ерде ятмас

Хадижат Жанболатовагъа 23-нчю апрелде 
70 йыл битежек эди

узакъ йыллар бирче ишлеп тургъан адамгъа 
базма да базасан, юрек ачып сёйлеп де боласан. 
озокъда, ол адам бавурлу буса, сени къыйы-
нынга-тынчынга гьаман да табулма бола буса. 

Шолай адамыбызны бизин коллектив оьт-
ген йыл хапарсыздан тас этди. Хадижат Жан-
болатова ишге гелеген еринде, бизин бинаны 
алдына етишгенде, эсден тайып, «скорый» 
алып гетгенни эшитдик. Иш ёлдашыбызны 
бизге дагъы гёрмеге насип болмады. Инанып 
битмей кёп заман гьассиленип, къыйналып 

турдукъ. Тек не амал, гьар кимге оьлченип бе-
рилген оьмюр. 

Барыбыз да ону кёп сюе эдик, абурлай эдик, 
ишин мекенли билеген ва этеген адам эди. На-
сият деп аты да бар эди. Ушанып ону эки де 
атын къоллай эдик.  

Бу йыл ону юбилейи болур эди. Арабыздан 
тез гетди. Жанынг женнетде болсун, Хадижат.  

Яраш БИЙДУЛЛАЕВ,
адабият ва маданият бёлюгюню редактору.

Насиятлы адам эди

Адилли, асил адам эди

Бетни гьазирлеген  
Насрулла БАЙБОЛАТОВ.

nasrulla_@mail.ru  

 ● Халкъ авуз  
яратывчулугъундан 

Айтывлар ва 
аталар сёзлери

Ичингде от янса да, тютю-
нюн чыгъарма.

* * *
Ичингдегин ичингде чирит-

ме. 

* * *
Итти бичакъ –  къынгъа оьч, 

ялгъан сёз – жангъа оьч.

* * *
Итсиз сиривге бёрю гирер. 

* * *
Ич бузулса, ят озар. 

(И. А. Крыловну масалына гёре)

Хабып бишлакъ гесекни
Къаргъа къонгъан терекге.
Ону гёре бир тюлкю 
Янгы гирген бёлекге.

Бёлекден чыгъып тюлкю
Юрюй терекге  багъып.
Айта йылы сёзлени
Бирин-бирине тагъып.

«Сени сагъынмакълыкъдан
Юкъмай ашагъан ашым.
Къайда эдинг гёрюнмей?
Сёйле хари, къызашым…»

Авзунда бишлакъ баргъа
Сёйлеме болмай къаргъа. 

Тек гьиллачы тюлкюакъай
Давам эте маймайын:
«Тавдай бола юрегим
Мен сени гёрген сайын.

Аривюсен къушланы
Къувлуй эки къанатынг,
Дюньядагъы жанурлукъ
Сукъланардай гьар затынг.

Гьар ишинг онгдур сени,
Жан ёкъ гёрген терсингни.
Унутабыз бюлбюлню
Эшитгенде сесингни.

Йырлайгъанда бюлбюлсен,
Учагъанда –  къарчыгъа.
Сени кёпден гёрмейли
Жан-жанывар талчыгъа.

Гьалынг-гюнюнг билмеге
Гелгенмен вакил болуп.
Юрегим бек талпына
Сагъа сюювден толуп…»

Къара къаргъа инангъан
Тюлкюакъайгъа ялагъай.
Тахтай гёрюнген огъар 
Оьзю къонгъан къарагъай.

Биринчилей макъталып,
Сююнген де ёнкюген. 
Герип ачгъан авузун
Жавап берме тюлкюге.

Бишлакъ гесек  тюшген дей
Авузундан къаргъаны. 
Негьакъ болмагъан экен
Тюлкюакъайны ялгъаны.

Тюлкю ашап  бишлакъны 
Савбол этген къаргъагъа. 
Авлия къуш эс табып,
Гьиллачыны къаргъагъан. 

Бишлакъ тюшген тюлкюню 
Ялагъай алгъышына. 
Айтыгъыз ким тынглажакъ
Къаргъаны къаргъышына?!

 ● Адабият 
Камил СОЛТАНОВ 

Тюлкюню алгъышы, 
къаргъаны къаргъышы

«Алдынлыланы 
г ь а р а к а т ы » д е г е н 
Бютюнроссия бир-
лешивге къуршал-
гъанлар учун бу-
гюнлерде савлай 
уьлкени оьлчевюн-
де «уьстюнлюкню  
терезелери – 2024» 
деген чара юрю-
люп тура. 

9-нчу Майда  
Уллу Уьстюнлюкню 
гюнюне багъышла-
нып оьтгерилеген 
шо чарагъа Буглен-
деги орта школада 
билим алагъан яш-
лар да къуршалгъан. 
Олар эсгерилген 
охув ожакъны тере-
зелерин шо тархгъа 
байлавлу оьзлер эт-
ген ренкли суратлар 
булан безеген.

Оьтгерилеген ча-
раны сиптечилери-

ни сёзлерине гёре, 
о торайып гелеген 
нас луну вакиллери-
не Уллу Ватан давну 
тарихин уьйренивге 
иштагьландырыву-
на, олай да игитлени 
эсделигине гьюрмет 

этивге  болушлукъ 
этежек деп къара-
вуллана. Буйнакск 
районну билим 
берив управление-
сини Telegram-
каналында шо гьакъ-
да билдирилген.

 ● Охув ожакъларда 
Уьстюнлюкге багъышлана 

Дарсланы вакъ-
тисинде оьзлер 
тилин уьйренеген 
тыш  пачалыкъланы 
адабиятын охувгъа 
муштарлы  этмек 
учун оьтгерилген шо 
къаравда эсгерилген 
районну юртларын-

да билим алагъан 
уланлар  ва къызлар 
къуршалгъан. Ачыкъ-
лашдырып айтгъан-
да, шо къаравда  12 
охув ожакъдан 20 
охувчу оьзлени чебер 
охувгъа пагьмусу бу-
лан бажарывлугъун 

малим этген. Къара-
будагъгент районну 
билим берив управ-
лениесини Telegram-
каналында берилген 
маълуматдан белги-
ли болагъаны йимик, 
оьтгерилген къаравда 
Къарабудагъгентде-
ги гимназияны, Гье-
лидеги, Манасгент-
деги, Паравулдагъы 
орта школаланы 
охувчулары алдынлы 
ерлеге ес болгъан.

Шиъруланы чебер охув

Талатгюн, апрель айны 23-нде, Къа-
рабудагъгент районну билим берив 
управление сини сиптечилиги булан охув-
чу яшланы арасында инглис тилде языл-
гъан  шиъруланы чебер охувуну къараву 
оьтгерилген. 

Сурат этмеге уьйренебиз

Адилликни сен алсанг
Къылыгъынга этип чер,
Яшав боюнда  сени 
Къоймажакъ болма о ер. 

* * *
Эдеп булан ругь байлыкъ
Болса юрегинг толуп, 
Эл арада къаларсан 
Оьзюнг насипли болуп.

* * *
Айып тюгюл адамгъа
Орус тилни билмесе.
Илыкъ оьз ана тили
Бир хошуна гелмесе.

* * *
Сюе бусанг юрекден
Азиз Къумукъ элингни, 
Инг алда азма къоймай
Сакъла ана тилингни.

 ● Дёртлюклер

Жижеклени санайман:
Бешиси къара хораз. 
Акъ тавукълар да чыкъгъан
Хоразлардан уьчге аз.

Нече болажакъ экен
Шоланы барысы да? 
Башгъа тюгюл санама 
Агъы да къарасы да.   

* * *
Он тюгюл, сегиз бала
Чыгъаргъан дей эки къаз.
Гьар къазгъа нече тие?
Айт, сен ойлашып бираз.

Н. Б.

 ● Гьисаплар

Къанатларын къакъса да,
Оьзю учмагъа  болмай. 

* * *
Авлакъда кёп гезеймен,
Артгъа-алгъа юрюймен. 
Токътап къалса биразгъа
Гюйдюрюп де къояман. 

* * *
Синген, амма сув тюгюл,
Акъ болса да, къар тюгюл. 

(Ел тирмен)

(Итив)

(Сют)

 ● Чечеген ёммакълар

ахырынчы сагьифа

Къызылюрт шагьаргъа, 
Къызылюрт ва Хумторкъа-
ли районлагъа къарайгъ-
ан военный комиссариа-
тында айрыча жанланыв 
гьис этиле. Мунда жагьил-
лерден 11 адам Магьачкъа-
ладагъы асгерге чакъы-
рывну жыйым пунктуна 
бакъдырылды. 

Бу тиретде армиягъа 
чакъырылагъанланы ара-
сында Къызылюрт район-
ну Солтан Янгыюртундан 
Ибрагьим Датаев ва Ма-
гьаммат Магьамурзаев, 
Стальское юртдан Арсен 
Мамайханов, Хумторкъа-
ли районну Алмалы юр-
тундан Элдар Мустапаев 

йимик къумукъ уланлар 
бар эди. Оланы Савутлу 
Гючлерини сыдрасына 
узатывда дос-къардашы, 
ювукълары ортакъчылыкъ 
этдилер.

Алибек сАЛАВАТОВ.  
Автор чыгъаргъан сурат.

Армияда къуллукъ этмек 
– гьюрметли борч

россияны Савутлу 
Гючлерини сыдрасына 
асгер къуллукъ кют-
мек учун чакъырыв бу  
2024 -нчю йыл 15-нчи 
июльгъа ерли узаты-
лажакъ. Шогъар бай-
лавлу оборона мини-
стерлигини янындан 
берилген буйрукъгъа 
гёре ерлерде асгерге 
чакъырыв юрюле.

Д.Алкъылычев тезде  
«Къумукъ театрны тари-
хинден» деген ахтарыв 
ишин, «Бусурманны кел-
пети», «Замандашларым» 
деген китапланы да охув-
чулагъа етишдирме болду. 
Ону бу янгы китабында 
«Очерклер», «Публицисти-
ка», «Инчесаният», «Жур-
налистни тептеринден» 
деген  бёлюклер ерлешди-
рилген.

«Мен журналист гьи-
сапда чалыша туруп, сав-
лай оьмюрюмню йибер-
генмен,–деп яза автордан 
деген баш сёзюнде ол.–Яз-
гъанларымны давамыны 
экинчи жыйымы «Девю-
рюмню келпети» деген баш 
булан печатгъа онгарылды. 
Бир янындан, йишрманчы 
асруну ахырынчы, йигирма 
биринчи асруну башлап-
гъы йыллары журналист 
гьисапда мени учун тама-
ша тюшюмлю болду. Шо 
Йырчы Къазакъ да айт-
гъанлай, «Девюр, девюр, 
питне девюр заманлар» 
эди. Бизин уллу уьлкебиз, 
Совет Союз, сонг Россия 
уллу къыйынлыкълагъа та-
рыгъан, четимликлени баш-

дан гечиреген заман эди. 
Шо гьалны бу китапдагъы 
«Пуб лицистика» бёлюкге 
гиреген материалларда 
охувчу оьзю де гьис этме-
ге болар деп ойлашаман. 
Мени архивимде бизен 
яшайгъан девюрню келпет-
лейген дагъы да кёп мате-
риаллар топлангъан кюйде 
къалып тура. Шоланы да 
охувчугъа етишдирме умут 
этемен», – деп яза автор.

Яраш БИЙДУЛЛАЕВ.

 ● Янгы китап

«Девюрюмню келпети»
Шулай ат булан дагъыстан китап басмаханада бел-

гили журналист далгьат Алкъылычевни гезикли кита-
бы чыкъгъан.  «Ёлдаш» газетде бёлюкню редактору, баш 
редакторну орнунбасары болуп узакъ йыллар ишлеп 
турду. Ишлеген йылларыны вакътисинде, озокъда, га-
зетде кёп санавда макъалалар, очерклер язып чыгъар-
ды ва къумукъ охувчугъа белгили болду.

(Тюш намаз сагьат 12-ге къылына) 

Б. Къурбанов бу йыл 
гьажгъа бармакъ учун 
гёрюлеген гьазирликни 
гьакъында айта туруп, бу-
лай деди: «Гьаж къылмакъ 
учун дагъыстанлылагъа 
гетген йылда йимик, бу 
йыл да 10 мингден артыкъ 
ер гёрсетилген ва шо ер-
лер барысы да сатылгъан. 
Умуми алгъанда Россия 
Федерациядан гьажгъа  
барагъанлар  учун 25 
минг ер гёрсетиле. Демек, 
Россияны башгъа регион-

ларына берилген квота-
лар бир-бирде барысы да  
къолланмай буса, бизин 
республикада йыл сайын 
гьажгъа барма сюегенле-
ни санаву, артса тюгюл, 
кемимей». 

Бу йыл гьажгъа бар-
макъ учун берилеген виза-
ны, оьзге йылларда йимик,  
самолётгъа минмеге аз 
къалгъанда тюгюл, алда-
нокъ  алмагъа бажарылды.  
Бугюнлеге ерли гьажгъа 
барагъанланы 99 процен-

тине виза ачылгъан. 
Дагъыстанны аэропор-

тундан  гьажгъа барагъ-
анланы биринчи самолёту   
май айны 29-нда учажакъ.  
Гьаждан къайтмагъа буса 
июн айны 20-сында башла-
жакъ, ахырынчы самолёт 
июльну  2-синде Магьач-
къалада болажакъ.  

Шолай да, Б. Къурба-
новну айтывуна гёре,  
гьажгъа бармагъа эки 
тюрлю къайда булан  им-
канлыкъ берилген. Би-
ринчиси  – Магьачкъала-
дан самолёт булан тувра 
Сауд-Арабыстангъа ва 
Магьачкъаладан само-
лёт булан Дубайгъа ва 
ондан Мадина яда Макка 
шагьаргъа автобус бу-
лан.  Экинчи къайда бу-
лан бармагъа бираз учуз 
токътай. 4790 доллар ва  
тувра Сауд-Арабыстан-
гъа самолёт булан гьаж 
къылма барагъанлар 5490  
доллар тёлей. 

Гьаж бу йыл 21 – 22 гюн 
болажакъ. Оьрде эсгерил-
ген акъчагъа еринде гьаж 
къылыв да гире. Къурба-
нов эсгерген кюйде, виза 
ачылгъан сонг гьар тюрлю 
себеплеге гёре гьажгъа 
бармакъ учун ёлгъа чыкъ-
магъанлагъа гьагъы къай-
тарылмай. 

Патимат БЕКЕЕВА.

 Дагъыстандан бу йыл 
гьажгъа нечик баражакъ?.. 

Гьажгъа бармакъ, гьаж намаз къылмакъ бусурман-
лар учун Аллагьгъа къуллукъ этивню аслу къанун-
ларыны бири гьисаплана. Гьажгъа барагъанланы да 
санаву дагъыстанда йыл сайын арта.  Бу йыл гьажгъа 
бармагъа онгарылгъанланы санаву бизин республи-
када 10 минг 70 адам бар. Шо гьакъда «марва-Тур» 
деген компанияны генеральный директору  Болат 
Къурбанов журналистлер булангъы  ёлугъувда толу 
кюйде  сёйледи. 

ГЮнлеР ТанГ ЭКинни МаРКаЧа ЯССы 

1 02.53 15. 41 18. 51 20. 34

2 02. 52 15. 41 18. 52 20.36

3 02. 50. 15. 42 18. 53 20. 38

4 02. 48. 15.42 18. 54 19. 39

5 02. 46 15. 42 18. 55. 20. 41

6 02. 44. 15. 43 18. 56 20. 43

7 02. 42. 15. 43 18. 57 20. 45

8 02. 40 15. 43 18. 58 20. 46

9 02. 38 15. 44. 19. 00 20. 48

10 02.36. 15. 44. 19. 01 20. 50

11 02. 34. 15.44. 19. 02 20. 51

12 02. 32. 15.45 19. 03 20. 53

13 02. 31 15. 45 19. 04 20. 55

14 02. 29 15. 45 19. 05  20. 56

15 02. 27 15. 46 19. 06 20. 58

БУСУРМанланы лаП ЯХШы иШи – ваКЪТиСинде 
КЪылГЪан наМазы

рузнама. май ай


